
GÜNDOGARDA BAR ZAT POEZIÝADAN BAŞLANÝAR...

Gündogarda ýazyjylyk hünäri goşgy düzmekden başlanýar. Bu ýörelge häzirki zaman türkmen edebiýatynda-da üýtgewsiz dowam edýär diýse bolar. Görnükli türkmen prozaçylary A.Tagan, Ag.Allanazar kyssa kitaplarynyñ daşyndan goşgy kitaplaryny-da çap etdirdiler. K.Kuly, A.Halmyrat ýaly ady belli ýazyjylar-da studentlik ýyllarynda şahyr diỳlip tanalỳardylar. Aramyzdan ir giden ussat ýazyjylar A.Şir, B.Gökleñ-de goşgudan başlapdylar. Akmyrat soñra bütinleý proza geçse-de, Bapba ömrüniñ ahyryna deñeç şahyrçylygy goỳmady. Başdan özüni prozaçy hökmünde tanadan Ý.Annagurbanyñ soñky döwürde çap etdiren goşgulary onuñ prozasyndan has güýçli. Ussat prozaçy T.Jumageldiniñ goşgy ýazandygyny bilýän azdyr, ỳöne özara gürrüñde ol goşgy ỳazyp görendigini boýun aldy. Men ökde ýazyjy J.Hudaýgulynyñ prozasynyñ diýseñ akgynlylygyndan çen tutup, onuñ-da şygyr sungatyndan başynyñ çykýandygyny güman edýärin. G.Dañatar, M.Oraz dagynyñ goşgy ýazanyny- ýazmanyny bilemok, ýöne, belki, olaram bu däpden sowa geçen däldirler. Umuman, Gündogarda adam durmuşy poeziýadan başlanýar, poeziýa bilen-de gutarýar…
Elbetde, goşgy ýazmak ýazyja sözleriñ gadyryny bilmegi, sözi, setirleri tygşytly tutmagy öwredýär. Ýöne onuñ hakyky prozaça zyýanly ýerem bar. Prozanyñ öz, goşgynyñ-da öz ýazlyşy bar. Bu iki hünäriñ uzak wagt bile ýöredilmegi prozany aşa ýumşadýar, äheñini ýoýýar, oña aýakbagy bolýar. Netijede ýazyjynyñ iki ugurda-da öz ýetjek añrybaş derejesine ýetip bilmän galmak gorkusy döreỳär. Bu, elbetde, ýazyjy üçin uly şowsuzlykdyr.

Men ençeme ýyllardan bäri diñe proza eserlerini ýazýaryn. Iki hünäri deñ ýöretmek maña eýgertmedi. Ýöne dürli ýyllarda ýazan goşgularymy bir kitap edip okyjylara hödürlemek höwesi kän wagtdan bäri meniñ gursagymda bitmedik arzuw bolup ýaşady. Soñky döwürde täze ýazlan goşgular-da bar. Megerem, bu ykbaldaky öwrülişikler bilen baglydyr? Üstesine-de, meniñ goşgularym hiç haçan dolulygyna çap edilmändi. Sovet häkimiýeti döwründe maña olaryñ diñe ujypsyzja bölegini neşir etmek başartdy. Sebäbi meniñ goşgularym hiç wagt senzorlaryñ göwnünden turmandy. Gürrüñ berişlerine görä, türkmen oppozisiýasyny goldap çykyş edenimden soñ, öz garşyma goýmak üçin meniñ çap edilen goşgularymyñ içinden gara heläk bolup, partiýa, Lenin hakdaky goşgulary gözläpdirler. Emma añtawjylaryñ paltasy daşa degipdir, olara bu zeýilli ýekeje setiri-de tapmak başartmandyr. Sebäbi men beýle goşgulary ýazmandym. Hudaýlygymy aýtsam, men öz ýaşan sovet gurluşymyza ýüreginde üýtgeşik bir gizlin ýigrenç göterip gezen adam däldim. (Men onuñ bilen açyk çaknyşdym.) Ýöne ilkibaşdan türkmeniñ köne mirasy, gadymy golýazmalar, köne kümüş şaý-sepler, halk döredijiligi, daşary ýurt edebiýaty bilen gyzyklanamsoñ, ýalan-ýaşryk, çemeçil goşgulary ýazmak meniñ ýadyma-da düşmändir. Galyberse-de, ỳekimde ýigrendigim at-abraý, wezipe üçin goşgy düzýänlerdi. O tetelliler häzirem gözüme gelenok. Çünki olar öz uşajyk bähbitleri üçin sungata, il-güne zyỳan ỳetirỳärler. Edebiýat geldi-geçer syýasatyñ gurbany edilmeli däl. 

Üýtgedip gurmak döwründe çaklañja goşgular kitabym çap edilse-de, redaktorlar, senzorlar goşgularyñ köpüsiniñ „dişini“ döwüpdiler. Şonuñ üçinem bu meniñ okyjylara hödürläp bilen ilkinji goşgular kitabym diýseñ-de boljak. Kitaby taýýarlan döwrümde goşgularyñ köpüsini ýatdan ýañadandan ýazmaly boldum. Sebäbi golỳazmalaryñ köpüsi dogduk ilde galdy. Netijede öñki goşgularyñ hemmesini gaýtadan dikeltmek başartmady we olaryñ ençemesi bu kitaba girmedi. Ỳöne, belki, olar-da iru-giç kitap görnüşinde türkmen okyjylaryna gowşar. 

Türkmen ilim...
Ýazyñ bilen ýaşadym,


Ýadyñ bilen ýaşadym,


Öz adymy unudyp,


Adyñ bilen ýaşadym!

TOPRAGYM
Topragym, synmaz örküm!

Waspyñ ýürekde goýdum.

Seni enem dek gördüm.

Seni gelnim dek söýdüm.

Darkaş etmän belende,

Söýdüm seniñ bar paslyñ.

Çeträp ýazlar gelende,

Duýdum öz daýhan aslym.

Sag bol, köýdürmediñ sen,

Köräp duran şapagym!

Sag bol, iýdirmediñ sen,

Kesekiniñ şarpygyn.

Ýazyñ bilen ýaşadym,

Ýadyñ bilen ýaşadym,

Öz adymy unudyp,

Adyñ bilen ýaşadym!

Sag bol, ýadymda her gün,

Algym ýok, bergim kändir.

Ýaşan her günüm üçin

Başym saña gurbandyr!

GARAGUM

Ata-baba topragym,

Hem ejirli, hem bagtly.

Kakyp söweş depregin,

Kändir depelän atly.

Toply hem tophanaly

Geçdiler o ýan, bu ýan:

Teýmirleñ, pars hanlary

Hem, elbetde, Çingiz han.

Güýjüñ mydam deñ gelýär,

Ne kän, ne-de azajyk.

Duşman ýa suwsuz ölýär,

Ýa-da çölde azaşyp.

Elbetde, özüñ bilýäñ,

Bu niçik ara-çäre.

Sen-ä ýokarda galýañ,

Ganymy gömýär çäge.

Geregi ýok ”dürtmegiñ”,

Düşünene çala üm.

Çüwse bagty türkmeniñ,

Müdümidir Garagum! 

DOGDUK DIÝAR

Ençe ýyllap aýra düşdüm,

Bu gün meñ nesibäm çekdi.

Dogduk Diýar, seniñ keşbiñ

Höwesim gündiz görmekdi.

Emma welin, ilki munda

Ýada salyp gara aty,

Obañ edil alkymynda

Çykdy öñümden garañky!

Jaýlañ depesinden bakan

Aý ýatladýar sary ýagy.

Üstüne gijelik çöken,

Obam edil güman ýaly.

Tukat ýatyr ýörelen ýol,

Aýagyzym öçüripdir.

Aý şöhlesi agaçlary

Diwarlara göçüripdir.

Ýetişen günebakarlar

Görüp buýra saçlarymy,

Göýä utanjañ uýalar,

Egdi ýere başlaryny.

Gursagymda gaýgy-gam bar,

Ýetilmedik sepgit öñde. 

Haýpyñ geler seniñ, meger,

Saçlarmyñ agyn göreñde.

Aýra düşüp çekdim zaryñ,

Sensiz dünýe – gury owaz.

Maña eziz señ didaryñ,

Maña seniñ bar paslyñ – ýaz!

Adyñ senadyr dilimde,

Nädeýin men tylla tagty,

Nesip etse öz ilimde

Uzak-uzak ýollañ bagty! 

AŞGABAT

”Towşana – dogduk depe!”

Daş düşse, bolar ünji.

Aýralyk çekdi köpe,

Aýralyk – böwre sanjy.

Özge illeñ sazy ýat,

Başgadyr gylym-edim.

Alyslardan, Aşgabat,

Sen şäheri küýsedim!

Dagyñdan iner iñrik,

Aý gökde eder keşdin.

Külli türkmene deñlik

Seniñ mähriban keşbiñ!

Parh edenok merjenden,

Ýyldyzlañ däne-däne.

Aýra düşdüm men senden,

Bilmedim günäm näme?

Sen kimleriñ dilinde,

Kim ýürekden eý gördi.

Ata-baba ilimde

Kim meni öweý gördi?

Kysmata ýok çärämiz,

Ýazgytdan gutulmak kyn.

Daşlaşsa-da aramyz,

Sen meñ ýüregme ýakyn.

BULUTLAÑ GÖÇI

Bulutlañ baky göçi

Tutup barýar asmany.

Gök ýüzünde başgaça,

Ýerde bar başga many.

Inip gökden ýere men,

Ýitirdim bu ymmaty.

Ömrüm berdim ýele men,

Bilmedim ne gymmaty.

Kötel ýola boldum duş,

Ne emel, ne emrim bar.

Iki dünýe garşydaş

Hem ýekeje ömrüm bar.

Ýalbarmadym näkese,

Kysmatyma boýun men.

Minnetli meýli käse –
Öwgüni nädeýin men?

Her ädimim täleýim,

Zehinim: şöhrat-şanym.

Men nökeri däleýem

Hiç bir hanyñ, hiç şanyñ!

Serhilem men, saýawan

Depämde gök gümmezi.

Il-gün bilen deñ aýan

Tañryñ ýagty günleri.

Dünýe kapas kim üçin.

Alsañ, erk hem bar eken.

Bu dünýe erkin üçin

Ne giñ, ne-de dar eken!

SÜÝRGÜNORTAN

Süýrgünortan! Niçik görnüş!

Jöwza ähli zatdan ökde.

Ýaşaýyş ýöne bir ”myş-myş”

Tomus bu ýowuz toprakda.

Bir düýe ýatyr bagyryp,

Jokrama yssa çydaman.

Çaga dek boýnuny burup,

Kimden dileýär ol aman?

Bilmek añsat göge bakyp,

Süýrgünortan gelse golaý.

Orta Azyýadan çykyp,

Afrika barýar tüweleý!

Sazakly tokaý ümsümlik,

Galmandyr dabarañ ýoky.

Şahada teni bir çümmük

Böküp ýör gara jok-joky.

Toprak ýaryk-ýaryk, diş-diş,

Eräp akýar çöl howasy.

Dutaryñ sesine meñzeş

Jokrama yssyñ owazy.

Bu dert berilmez her kime,

Başga söý bilen aram ýok.

Derman tapylmaz derdime,

Bu ili söýmeý çäräm ýok.

BU SAÇY GIJEDEN ALDYM

Bu saçy gijeden aldym!

Garadyr olañ buýrasy.

Men güýzüñ güni doguldym,

Ýerde pasyllañ seresi.

Türkmeniñ gyzgyn çölüni

Gezdim başyma täç edip.

Düzlerde ýylgyn gülüni

Barmagma orap, uç edip.

Söýdüm asmanyñ mawusyn,

Ýatlasam, ýürek dilýändir.

Demirtikenleñ awusyn

Dabanlarym ýat bilýändir!

Bu yhlasym üçin biri

Inderdi başyma gubar.

Emma entek umyt diri,

Entek saçlarmyñ towy bar!

Bir gün bararyn dolanyp.

Watan öñünde ýok hatam.

Gözleri maña zar bolup,

Garrandyr meñ enem-atam...

Bu yrymdan gözläp many,

Goýman olar az sanlysyn, 

Barsam, ýygnap bar obany, 

Bererler aýdan janlysyn.

Şonda men gussany ýene,

Elbet, özüme goýaryn. 

”Geldiñmi aman?” diýene,

”Sag-aman geldim!” diýerin.

Görnüşi mähriban öýüñ,

Ynjan köñle rahat berer.

Gökde gyz ýaglygy deýin,

Ak bulut aýlanar ýörer.

GÖÝÄ BIR TAL ÝA-DA DEREK...

Göýä bir tal ýa-da derek

Gyrmançaly ýap boýunda,

Doguldym men, boldum gerek

Adaty türkmen öýünde.

Asuda oba ýerinde

Ösdüm. Küýsedim şäheri.

Onsoñ günleriñ birinde

Terk etdim tämiz säheri.

Günler, aýlar dogdy, ýaşdy,

Şäher şeýtan dek güýmedi.

Ýöne dogduk obañ yşgy

Käte günüme goýmady.

Niçikkä goñşy-golamlar?

Garrylarda barmy bir tap?

Durmyka öñki ýerinde 

Gaýraky jeññel, tally ýap?

Bardym otludan düşdüm-de.

Emma kän giren düýşüme,

Adamlar hüwwe üýşdi-de,

Dargady işli-işine...

Gansam diýip has gowuja,

Çykdym düze ýürek howlap.

Düzi basypdyr gowaça,

Igläp, gömlüpdir akar ýap.

Obañ daşy kapas dek dar,

Düzden gelýär derman ysy.

Ne-hä ýylgynly jeññel bar,

Ne-de tilki, towşan yzy.

Jeññeli çapyp, bu taýda

Adamlar pagta ekipdir.

Ak kömelek çykýan oýda

Ah, indi ak şor çykypdyr.

Ýadap, öýe özüm atýan,

Bialaç ýygnaýan ýüküm.

Tükeniksiz gussa batýan,

Tapyp bilmän mundan köküm.

Gidersiñ baş alyp indi,

Gidersiñ ne gülüp, ne aglap.
Geçmisiñ soñy göründi,
Geljegiñ ýüregin daglap.
DIÝARYÑ WASPY

Men Diýaryñ didaryndan doýmadym.

Her dem onuñ göwnün tapasym geldi.

Gije-gündiz oñ waspyny goýmadym,

Oña gymmat serpaý ýapasym geldi.

Çöllerni, daglarny bir deñ küýsedim,

Gezen ýerlerimi her dem küýsedim,

Aýdymlarny aýdyp gyryldy sesim,

At münüp, şol ýana depesim geldi.

Söýüp öz ilimiñ ýaman-ýagşysyn,

Saçlarma ak düşdi, mañlaýma gasyn,

Dyza galyp, diñläp ozan-bagşysyn,

Bile bir perdeden gopasym geldi.

Görkünden humarlap, başymy ýaýkap,

Topragnyñ ýüzünden taryhyn okap,

Her daban ýerine bagrymy oýkap,

Her daban ýerini öpesim geldi.

ÝAT ILLERDE...

Öz iliñde gul bolandan nadana,

Aýraçylyk jebrin saýlap alsa bor.

Mertebäñi goýman şübhe-gümana,

Kişi kimin, ýat illerde ölse bor.

Bu dünýede sütem gören bedeniñ,

Gam çekme sen, bir gün ynjalyk tapar.

Ýitip gitmez şonda yhlas edeniñ,

Ruhuñ uçup baryp, Watany öper!

Oýan sen, türkmenim, oýan!

Ýüregi gyzgyn çägeden,

Ýurduñ bigadyr giñ däldir,

Lebap, Was, Mary, Şagadam,

Ortada gözel Ahaldyr!

TÜRKMENIÑ YKBALY

Türkmeniñ ykbaly – dagyñ ykbaly!

Kän asyrlap onuñ düýbün köwdüler.

Ýerde durup öwüp bolmaýan ýaly,

Basgylap, üstüne çykyp öwdüler.

Türkmeniñ ykbaly – çölüñ ykbaly!

Öz inine siñmedi öz ekini.

Akdyr gara, mawy altyn köwdürip,

Mis teññeden tölediler hakyny.

Türkmeniñ ykbaly – derýañ ykbaly!

Pagta bilen damagyny çaldylar.

Bu dünýäde başga jeza ýok ýaly,

Oñ elinden mertebesin aldylar.

Türkmeniñ ykbaly – merdiñ ykbaly!

Ol pany dünýäni etdi owarram.

Onuñ ”owarramy” kime ertirlik,

Kime günortanlyk, kime boldy – şam!

Türkmeniñ ykbaly – dünýäñ ykbaly!

Demir guşak bilen guşap bilini,

Ýagşy Ýaman doga ekizler ýaly,

Bil tutuşyp, torç edip ýör ilini.

GOÝMA NAMARDYÑ GEPINE!

Kim niçik bada noş eder,

Kim bakar kimiñ nepine?

Allahym, senden dilegim,

Goýma namardyñ gepine!

Bimarlyk ukusy tutan,

Göwni açyk, sada ilim.

Señ ykbalyñ görüp, Watan,

Boldy ýürek dilim-dilim.

Gark bolup gaflatda ýatmaz

Bu gün halal duzuñ iýen.

Dagamanka asly ýurduñ,

Oýan sen, türkmenim, oýan!

Ýüregi gyzgyn çägeden,

Ýurduñ bigadyr giñ däldir.

Lebap, Was, Mary, Şagadam,

Ortada gözel Ahaldyr.

Kim halkynyñ derdin çeker,

Kim sermestdir baýlyk, puldan.

Är ýigitden är aýdymy,

Gul aýdymy çykar guldan!

Kim niçik bada noş eder,

Kim bakar kimiñ nepine.

Allahym, senden dilegim,

Ili goýma il gepine!

ATA WATAN

Watany her kimse özüçe söýer,

Watan hakda bir söz diýdim, bismylla!

Bu duýgyny her kes özüçe duýar,

Bir deñ Tañrysy bol barçanyñ, Alla!

Watanym! Meñ senden ýakyn kimim bar?

Arman, öwrüldiñ sen ýüpsüz kerwene.

Düýn boşadyñ demir zynjyrdan. Emma

Gabadylar bu gün başga germewe.

Niçik oý etmersiñ bu hakda uzak,

Haýsy zat bara-bar sogap-günäñe?

Eger-de erkiñe gurulsa duzak,

Mähriban topragyñ manysy näme?

Bir Tañra baglydyr boljak hem geljek.

Ýerden tapan ýokdur bu şirin jany.

Ýöne ýurt söýmäni öwredip biljek,

Çyksyn, ynha, Alyñ ala meýdany!

Görogly adyny dakynýan kimler?

Kim ol ýurdy alyp barýan ugralla?

Göç gaýtsa, agsagam ozduryp biler,

Ýöne sen agsaga ynsap ber, Alla!

Namart rüstem geldi, mert oña bakar,

Zamanadan baş çykarmak hyllalla.

Aglak ilde depä doñuzlar çykar,

Ýöne sen doñuza ynsap ber, Alla!

Ynsap iýilmesin açlygam bolsa,

Türkmeni öwürme parhsyz mähellä.

Metjidiñ gapysy açygam bolsa,

Oña it girmesin, keremli Alla!

Il-günüñ daşyny är ýigit gorar,

Ol hatda ýowa-da ynsaply darar.

Bu gün alahekek il-ýurdy sorar,

Ýöne sen hekege ynsap ber, Alla!

Watan diýmek, adam mertebesidir,

Erkidir üstünde ýanyp-köýeniñ.

Erkdir mertebäñe bolmasa gadyr,

Bir gysym gum dälmi toprak diýeniñ?

Sen Watany ýüregiñde güman et,

Ol ýyldyz dek hem ýakyn hem uzakdyr.

Watan mert ähline uçarga ganat,

Hem merdiñ erkine gurlan duzakdyr!

GAZ UÇDY, GARGA GONDY!

Kyblagähim, Watanym,

Saña diýjek sözüm bar.

Ýaşasam-da goýnuñda,

Boldum bu gün saña zar.

Ýekirlende señ diliñ,

Çykmadymmy howandar?

Mertebesin öz iliñ

Goramasañ niçik bor?

Garaşsyzlyk isledim

Men saña, ata mekan.

Eýsem, muny ýürekden

Küýsemedik barmykan?

Geçdi gitdi ol günler,

Kim ýük boldy, kim ýükçi.

Toý gutardy. Çar ýandan

Üýşdi soñra tüýdükçi!

Suw getiren kimsedi,

Kimse-de küýze döwen.

Suwy başyna çekdi

Küýze döwenler bu gün.

Märekede danalañ

Orny boldy çet indi.

Haýp kimler öñe düşdi!

Kimler gyra çekildi!

Kimleñ çyrasy ýandy,

Kimleñ çyrasy söndi.

Bu sonarly meýdandan

Gaz uçdy, garga gondy!

TÜRKMENIM


Bapba Gökleñi ýatlap...

Türkmen, türkmen – türkümdir,

Türkmen meniñ görkümdir.

Toklyny satar sekize,

Dümmesin alar dokuza!

Giñ goltugy ”garpyzly”

Gaçsa, ýeri boş bolar.

Nätsin dünýä-baýlygy?

Boş söz bilen hoş bolar.

Öz öýünde günlükçi,

Menzil aşmaz ”ah” sesi.

Ol ne hammal, ne ýükçi,

Ne-de ýurduñ eýesi.

Gar ýassanar – mal bakar,

Buz düşener – pagta eker.

Ýylda onki aý işläp,

Ýene bergili çykar.

Ýuka görüp aklyny

Wada bilen bakarlar.

”Ber” diýse öz hakyny,

Gözünde ot ýakarlar.

Gyrmyz dony bolar dar

Emma keýpli çagynda.

Kül üstünde orny bar,

Ah, göwni Kap dagynda!

Ýüz ýyl gul bolan halkyñ

Derdin müñ ýyl aýdyp bor.

Diýildi oña ”Galkyn!”,

Galkynaýsa, nädip bor?!

--------------------------------

Dümme – toklynyñ guýrugy, guýruk ýag.

BAPBA GÖKLEÑ

”Bapba Gökleñ! Bapba Gökleñ!

Senem biri jaýy ýoklañ!”

Degişerdik duşsak saña,

Ýöne welin bu degişme

Agrasdy gülki, ýomakdan.

Bapba Gökleñ! Bapba Gökleñ!

Sen hem gödek hem näzikdiñ,

Hem paýhasly, hem gazaply,

Bütin ömrüñ kötek iýdiñ!

Emma dostlarña wepaly,

Duşmanlara rehimlidiñ.

Elbetde, sen garyp däldiñ.

Däldiñ ýeke. Bu belli zat.

Külli türkmen – gursagyñda!

Mert ýigitleñ ençemesin

Ençe ýyllap birleşdirdi,

”Bapba Gökleñ” diýen bir at.

Diri günüñ señ ýoluñda

Guran ilki ençe tory,

(O dünýäde bileweri...)

Ölen günüñ peýda boldy

Heşelleçi gazetlerde,

”Ýoldaşlaryñ bir topary”.

Bapba Gökleñ! Bapba Gökleñ! 

Jaýsyz adam hukuksyzdyr.

Senem biri jaýy ýoklañ.

Onsoñ niçik ynanyp bor

Ajalyñ gelenne gökden?

Goýun ýyly agyr düşdi,
Niçe är dünýeden geçdi:

Il ogly Ahmet Bekmyrat,

Soñra Şir ogly Akmyrat,

Gerçek ýigit Baba Annan,

Arslan ýürek Bapba Gökleñ...

Bardan ýok eden Hudaýym,

Bar edewer ýene ýokdan!

1991, dekabr

AKMYRAT ŞIRIÑ ÖLÜMINE

Neçün adam bir gün dünýäden gidýär,

Gaýratyna mätäç ilini goýup?

Ýaşamaly wagty dyzyny epmän,

Ýanyp, bişip, köýüp...

Neçün adam bir gün dünýäden gidýär,

Dost-ýarynyñ ýüregine gan öýüp:

Ýañy topragyna kökün uranda,

Ýañy ugranynda ýapragny ýaýyp?

Neçün adam bir gün dünýäden gidýär,

Gidýär perişde deý gözlerden gaýyp?

Nädip beýle hata işi edýär ol

Dostlarnyñ ýüregni demirden saýyp?

Neçün adam bir gün dünýäden gidýär?

Meger, beýle sorag bermegem aýyp.

Gözüñe görünmän gezýän awçydan –

Pelekden kim sorar: ”Nämüçin?” diýip?

Neçün adam bir gün dünýäden gidýär?

Aýtsañyzlañ, bilýän barmy, halaýyk?

...Ah, dost, öt günämi, iñ bolmanda, heý,

Galyp bilmediñmi bolup sen maýyp?..

BIZIÑ INDI MÖHLETIMIZ AZALÝAR

Biziñ indi möhletimiz azalýar,

Ýeke-ýeke göç edýäris o dünýä.

Erbet adamlaryñ zorundan ýaña

Gowy döwür erbet bolup görünýär.

Erk diledik bu mähriban ile biz,

Garaşsyzlyk talap etdik Watana.

Emma taryh, haýp, üstünden ýol berdi

Mertlere däl, öz ilini satana.

Ýumruk düwüp çykdyk köçä erk üçin,

Gol ýapmadyk mekirlikdir emele.

Şoñ üçin aw bolduk ene süýt ýerne

Ýaş başyndan hilegärlik emene.

Ýitirdik oglanlañ gyzyl ýüzlüsin,

Nämüçin gülleriñ ýitisi solýar?

Düşünip bilemok, pelek nämüçin

Erbedi ýaşadyp, gowyny alýar?

Kimden öwrenipdir ol nadan pelek

Merdiñ keýpin gödeklerçe döwmäni?

Bu dünýä kim üçin ýaradylypdyr

Eger akmak sürjek bolsa döwrany?

Biziñ indi möhletimiz azalýar,

Ýeke-ýeke göç edýäris o dünýä.

Erbetligiñ üstün çykany üçin,

Bu giñ dünýä kapas dek dar görünýär...

OL GÜN GELER!

Sen gam çekme, bagda bahary sowlan,

Gyş añzagy geçer, ýene ýaz geler.

Şonda meñ ýerime başga bir oglan,

Şonda señ ýeriñe başga gyz geler!

Ýumruklar gowşamaz erk üçin düwlen.

Belent maksat ýola ýalkymyn salar.

Şonda meñ ýerime başga bir oglan,

Şonda señ ýeriñe başga gyz geler!

Bu baglar gözel bor zor-sütem sowlan,

Uly-kiçi hemmäñ ýüzleri güler.

Şonda meñ ýerime başga bir oglan,

Şonda señ ýeriñe başga gyz geler!

Bu ýolda ýitsek biz, etmegin arman,

Seýrelen hatarlar täzeden dolar.

Çünki meñ ýerime ýene bir oglan,

Çünki señ ýeriñe ýene gyz geler!

Nätjek, biz ikimiz kyn döwür doglan,

Ýöne geljek ýyllar bagtly bolar.

Şonda meñ ýerime bagtly oglan,

Şonda señ ýeriñe bagtly gyz geler!

SADAGASY GITDIGIM!



Ş-B-na 

Bu nä beýle boldy, garaldy daşym,

Ýagtylmady, sadagasy gitdigim?

Kimler daş atmady dadansoñ aşym,

Al kylmady, sadagasy gitdigim?

Ne dürsdür, ne tersdir bu barýan ýolum,

Ne pesdir, ne beýik çilik ahwalym,

Talaña düşüpdir gazanan malym,

Satylmady, sadagasy gitdigim!

Namartlar il-ýurda boldy hojaýyn,

Gitdikçe kaşañdan gurdular öýün.

Birisi büdrese, onusy taýyn,

Gutarmady, sadagasy gitdigim!

Mertler ýurtdan çykdy dişläp hyrçyny,

Namartlar ýerine saldy hyltyny.

Il-bendäñ suw gözleý gurap gultumy,

Tapylmady, sadagasy gitdigim!

Türkmen haçan görer tagtda öz deñin?

Ol haçan öwrener bu işiñ çemin?

Ganymlar penjeläp gysanda demin,

Topulmady, sadagasy gitdigim!

Günbe-günden iliñ agraldy keşgi,

Beterinden beterine sataşdy.

Ganymlary öz içinden ýetişdi,

Gutulmady, sadagasy gitdigim!

Watan diýip, gaýgy-gama ulaşdym,

Ýelden-günden oñ halyny soraşdym,

Öz ilimde uly toýa garaşdym,

Tutulmady, sadagasy gitdigim!

TEŞNELIK

Owurt suwsuz galdym ymgyr çöl içre,

Kömek gerli däldi hiç ýerden şonda.

Hinlerden,

Sürenden bakyp ýatyrdy

Meni soñky görüp galjak jemende.

Suwsuzlykdan däl-de,

Ýatlap, odugyp,

Içen suwlarymyñ çekdim ezetin.

Gany gatan depeleriñ üstüne

Ýykyldy ýokardan gury gözetim!

Düýşüme däl, 

Girdi şonda huşuma,

Teşnelikden halys azanda gäbi,

Ýagyş diläp, 

Diläp ýene ýaşaýyş,

Ata-babalarmyñ döreden däbi.

Hakydamda geçmiş,

Añymda geljek,

Gamyş köprä döndüm iki arada.

/Aýagyna galar eken geçmişiñ,

Geljegiñe ýowuz bir zat darasa!/

Gözlermiñ içinde gum syran asman,

Dyz diränim ata-baba topragym.

Meñ iñ soñky malym ýoluña gurban,

Sen gökde tebl etseñ tupan depregin.

Ýetiş gökden, ýagyş-ýagmyryñ piri,

Ýetiş, eý, Mirhaýdar, çekdirme zaryñ!

Ýerde özün hudaý saýanlar diri,

Görsün, iñ bolmanda, pygamber zorun!

Ýagmyr inder gökden, ýyldyrym çakyp,

Öz teşne gullarñy öz nuruña ýak.

Senden dileg edýän dyzyma çöküp:

Ýa Alla!

Ýa Hudaý!

Ýa Tañry!

Ýa Hak! 

DÜNÝÄÑ DÜÝBI NÄME?

Gezendelik rysgalyna bil baglap,

Öz ýurdumyñ syrlaryny açaryn.

Köne galalaryñ deñinde aglap,

Täzelerniñ deñesinden geçerin.

Çoh-çoh täsinlikler duşar bu ýolda,

Gözleriñ doýmaz hiç seredip-bakyp,

Eñegine tüý bitmedik ýaş molla

Azana gygyrýar minbere çykyp.

Metjitler gurulýar, kerwensaraýlar,

Bejerilýär gadym topragyñ derdi.

Daşyñ aldygyça köşkler hem jaýlar,

Tanamak kyn ýöne bu gadym ýurdy.

Wagt geçýär ömürleñ üstünden ätläp,

Her kese ezizdir ýaşan zamany.

Biri gussa batsa, geçmişin ýatlap,

Sen ondan gözleme ýaramaz many.

Ýöne gam şerabyn datsa takwalar,

Ýöne ýerde ýatsa, biri büdrese,

Ýalan söz üstünde tagt gursa şalar,

Kime derkar metjit bilen medrese?

Elbetde, gutulmak kyn bu elemden,

Gün ýaşyp, zemine çökse ikindi.

Aldaw bilen alnan meniñ elimden,

Ömrümiñ öwezin kim dolar indi?

Ne geljegi söýýän, ne-de geçmişi,

Dünýäñ düýbi näme: şermi ýa haýyr?

Arman, muny çözüp bilmez hiç kişi,

Seret, ölümem syr, ýaşaýyşam syr! 

TÜRKMEN WE ŞEÝTAN

Ne döw çaldy türkmene?

Öz erkine eýe däl.

Duýanok ol dürtseñem,

Gözi açyk. Oýa däl.

Oñ iýýäni sadaka,

Kepeni mugt paýlanýar.

Wah, aklyña sadaga!

Ýeriñe kim oýlanýar?

Pikir etmek gadagan,

Ýygnanmak, iç döküşmek.

Süýnüp ýatmak gadagan,

Öýlenmek hem öpüşmek.

Döw çalanok. Kakdy al.

Ol el çarpyp doýmaýar.

Düýşünde däl, türkmeni

Huşda şeýtan oýnaýar!

ÝYLDYZ ORAGY

Öz ilimi söýdüm. Gursagymda gam.

Gijelik. Aý orýar ýyldyz oragyn.

Arman, indi ýaşamaga höwes kem.

Alñasap uranok indi ýüregim.

Ýaşlyk geçdi. Näme galdy yzynda?

Bitmedik arzuwlañ çuñdur gussasy.

Ahmyr galar ilki söýen gyzyñda.

Ýatdan çykmaz dodaklarnyñ pissesi.

Il-güne sygynan men dälmi başda?

Bütin dünýä ýaýan oñ agyr derdin?

Eýsem, gödek silterlenmeden başga

Ýagşy netim üçin men näme gördüm?

Meni juda horladylar kapyrlar,

Emma musulmanlar horlady beter.

Ýalana ten berse selleli pirler,

Bu ilde pygamber ornun kim tutar?

Beýik ýörelgeler ýatdan çyksa kyn,

Gyltyma kowlaşsa tohum bedewler.

Nahak jebir çekip öz iliñ üçin,

Ony ne-hä söýüp, ne söýmän bolar.

Şol sebäpden gursagymda gaýgy-gam,

Egri Aý orýarka gijäñ oragyn.

Şol sebäpden ýaşaýyşa höwes kem.

Şoñ üçin biperwaý urýar ýüregim.

NIÇIKDIR BU GÜN HALYÑYZ?

(Köşk ýazyjylaryna we jurnalistlerine)

Hakyna tutma bagşylar,

Niçikdir bu gun halyñyz?

Ýamana ýaran ýagşylar,

Niçikdir bu gün halyñyz?

Namysyn küle atanlar,

Gaflat ukuda ýatanlar,

Haýp, duza gaçyp ýitenler,

Niçikdir bu gün halyñyz?

Ysyrganyp soraşanlar,

Ýeñi tygly görüşenler,

Ýallaklykda ýaryşanlar,

Niçikdir bu gün halyñyz?

Dilini ýuwdan dilçiler,

Ilinden doýgun ilçiler,

Diýmäýin diýsem... gylçylar,

Niçikdir bu gün halyñyz?

Ant içip, awy ýalanlar,

It kimin guýruk bulanlar,

Iññän zäherli ýylanlar,

Niçikdir bu gün halyñyz?

Elipden şermende alymlar,

Kimdigi öñden mälimler,

Zaññar, zaluwat, zalymlar!

Niçikdir bu gün halyñyz?

Erkek bolup maýalanlar,

Öz adyny zaýalanlar,

Gulatyny saýalanlar,

Niçikdir bu gün halyñyz?

Çyrmaşyk siz, ýok köküñiz,

Çüýrük saman bar ýüküñiz.

Çykdymy eden çakyñyz?

Niçikdir bu gün halyñyz?

Din-imany ýuwutdyñyz,

Bil büküp, näme utduñyz?

Biçäre halky nätdiñiz!

Niçikdir bu gün halyñyz?

Parhy ýok hydyrmy, hyrsmy?

Siz oña gul: orsmy, pirsmi.

Aýdyñ, ýa meñ sözüm tersmi?

Niçikdir bu gün halyñyz?

Aýak astynda ýatanlar,

Namardyñ atyn tutanlar,

Dünýeden diri ötenler!

Niçikdir bu gün halyñyz?

SIZ MENI GÖZLEMÄÑ!

Siz meni gözlemäñ şowhunly ýerden,

Şagalañyñ göçi gaýtdy bireýýäm.

Bolsa, şatlygymy dost-ýara paýlap,

Men indi özüme gussany goýýan.

Ertiriñ sebäpsiz dabarasyndan

Ýeg görýän agşamyñ gülgün şerabyn.

Iñrigiñ şapagy meñ üçin al meý,

Gözlermiñ owasy meý içýän gabym!

Otuz bäş ýaşymda näme gördüm men?

Öñde-de, yzda-da ýollañ öwrümi.

Bir seretsem, entek ýaşap başlaman,

Eýýäm ýaşapdyryn bir är ömrüni.

Galagop eýýamda geçdi ýaşlygym,

Ne ýagşylyk ýeñdi, ne ýaman, elbet.

Gaty ýere döndi, hamana, durmuş,

Adamlar öküz dek,

Süsüşdi erbet!

Çaknyşyp, kapasa girdi hemmesi,

Bir topar nadanlar, diýmäýin diýsem!

Bar kişä ortalyk zatlar hakynda

Ortalyk dil tapyp bolmazmy eýsem?

Men bialaç ýekeligi saýladym.

Kimler menden kitüw edip gitdiler.

Kapasañ içinde şöhrat alanlar

Meni akmak saýyp, pitjiñ atdylar.

Emma men olara saglyk dileýän,

Gowy görýän uzak ömür sürenin.

Goý, görsünler olar ahyr ýaşynda

Meñ öñküm dek erkin ýaşap ýörenim.

Çünki şowhunyndan şöhratyñ-şanyñ

Ýeg görýän agşamyñ goýy şerabyn.

Al şapak meñ üçin gülgün şerapdyr,

Gözlermiñ owasy meý içýän gabym. 

ÝOLLAR, HEÝ!

         
Avdy Kula

Günler geçdi, dolanmady baş bilmedik taý kimin,

Yzda galdy, öñde ýatyr tükeniksiz ýollar, heý!

Türkmen ilim bir bigänä tutulan ak öý kimin,

Aglap galdy nämynasyp elde ýüpek ýallar, heý!

Il-halkyña hormat, wepa ilki zerur dert diýip,

Howp-hatary ýolda ýatan kirşen diýip, gert diýip,

Ynandym men, buýsandym men türkmen ilim mert diýip,

Hany indi nirde galdy merdi-merdan iller, heý!

Ýurt ykbalyn göre-göre ýandy meniñ janym, heý!

Bu ahwala her dem gyzyp, gaýnady meñ ganym, heý!

Jowranyp ýazdygym emma okalmaz dessanym, heý!

Lal bolupdyr, jim bolupdyr, güñ bolupdyr diller, heý!

Namart ogly eselipdir, şirmiş şagal beçesi,

Çolarypdyr, adam ötmez, bentdir merdiñ köçesi,

Çasly çykar her meýlisde, toýda kemçinleñ sesi,

Güýçsüz galdy gurt ogly gurt, gaplañ, ýolbars, piller,heý!

Hak diýenler ruhdan düşdi hakda görmeýen many,

Niçe misgin göwünlere saldy şeýtan gümany,

Teşne iller küýsäp gezdi süýji suwly ummany,

Çyrpynyp öñünden çykdy möwjäp duzly köller, heý!

Il öñüne düşdi gitdi egsik loly jenanlar,

Dünýe düzkä nyrhy mis pul, il içre gury sanlar,

Edebinden ejap etdi dogry gezgen zenanlar,

Tikenler pajarlap ösdi, soldy näzik güller, heý!

Şahyr sözi – il mydary, il bilen deñ halym bar,

Señ ýoluñda, meñ ýolumda pygly bozuk mälim bar,

Tanalmaz-geñ hossarym ýok, ýagşy niýet-pälim bar,

Ýagty güne ýetir ilim, ýagşy niýet, päller, heý!

Türkmen äheñleri…
Ýar ýolunda sergezdan,

Suwlar akar daş galar,

Gözel ýaryñ ugrunda

Köýüp giden ýaş galar…

SALAMYMNY

Gaýradan akan aryk,

Diýme ”barýan men aryp”.

Äkit ýara salamym

Tolkunyñda göterip!

Geçip uzak ara sen,

Töweregñe garasañ,

Duşarsyñ kenaryña

Suwa gelen ýara sen.

Bilezigi kümüşdir,

Barmaklary gamyşdyr,

Ýüzün görseñ ol ýaryñ,

Ýüzi saña tanyşdyr.

Ak, sen, akarym basym,

Syryp obañ ýakasyn,

Kenaryñda gamyşlar

Şol gyzy gorkuzmasyn!

Raýyşyñdan ýörär ol,

Gyýa-gyýa garar ol,

Dury suwuña bakyp,

Gara saçyn darar ol.

Şemal senden ozmasyn,

Aýnañy ýel bozmasyn,

Ezme ýaryñ köýnegni,

Akdyrma sen küýzesin!

Uzak bolsa-da ara,

Tap muña özüñ çäre,

”Habarym ýok” diýmesin,

Gelsin belli karara.

Bolsañ-da niçik argyn,

Ondan habar getirgin.

Meñ söýgimi pyşyrdap,

Ýar gulagna ýetirgin!

BU GÜN ÝALAN ÇELPEGIÑ...

Bu gün ýalan çelpegiñ,

Ertirem çyn çelpegiñ.

Köçäñizden barýaryn,

Geýip täze telpegim.

Üç gün galdy toýmuza,

Märekeli öýmüz dar.

Men sabyrly, wah, ýöne

Ýürek, heý, nädip çydar?

Aýnañy aç! Men atly

Köçäñizden geçeýin.

Razy bolsañ, bu gije

Seni alyp gaçaýyn!

AJAP PURSAT

Garagöz, bäriñe gara,

Diñe bir pursat! Bir pursat!

Duşmadym men sen dek ýara,

Sen diýip urýar bu gursak.

Datlydyr ýazyñ hezzeti,

Geçip gider, ýaz tutdurmaz.

Aýrydyr ýaşlyk lezzeti,

Ýaşlyk başymyzda durmaz.

Ýaz ýagşy köýnegñi ezdi,

Bedeniñ bolupdyr aýan.

Inçe biliñi görkezdi,

Sen dursuñ, men galdyraýan!

Bir pursat açyl bägül dek,

Ýapraklañda baş goýaýyn.

Uzyn boýly, eý, ak derek,

Men saña ýarym diýeýin!

Yşk pursaty meñzeş oda.

Az görmek, heý, ýagşy pälmi?

Eýsem, ýagty ýalançyda

Ömrümiz bir pursat dälmi?

ÇÖZLE, ÝARYM, SAÇYÑY!

Düşer gülgün jemala,

Çözle, ýarym, saçyñy!

Aksyn gitsin şemala,

Çözle, ýarym, saçyñy!

Dolan Aýyñ astynda,

Meñ janymyñ kastynda,

Olar owsun atsynlar,

Çözle, ýarym, saçyñy!

Geçer bu ýaşlyk senden,

Habar sora geçenden,

Gün ýaşara wagt golaý,

Kölgeler uzyn çenden.

Aý-günler hatar-hatar,

Dilegim haçan biter?

Näme diýeýin beter,

Çözle, ýarym, saçyñy!

Näzikligiñ gülde ýok,

Zerur sözler dilde ýok,

Señki deý saç ilde ýok,

Çözle, ýarym, saçyñy!

GYZ

Nämä gerek seni öwmek?

Sen muña düýpden mätäç däl.

Ýogsam, egniñde çit köýnek,

Başyñda tahýa. Tylla täç däl.

Iş edinmen işim taşlap,

Sen ne Gün, ne ýyldyz, ne Aý.

Ýönekeý adyñdan başlap,

Ah, ýöne durkuñ göwne jaý!

Gaşlañ ýatladanok ýaýy,

Egin-başyñ däl şaý-sepli.

Ýöne sen akylyñ öýi,

Ýöne sen diýseñ az gepli.

Adyn göterip belende,

Ýürekde yşk odun ýakan.

Gyz asylzada bolanda,

Görk-görmek hökman däl eken.

AÝLY GIJE

Aýly gije. Ak tümlük.

Töwerek-daş ümsümlik.

Ýar bilen ýap boýunda

Ümür-dumana çümdük.

Bizi gorar bu gije,

Gorar bizi ak tümlük.

Gulak salma çybşylda,

Hiç kim ýog-a! Ümsümlik!

Bu maýsaly meýdanlar

Bize haly-kilimdir.

Gorkma, eneñ gözlemez,

Ol eýýäm irkilendir!

Boýdaşlaryñ derekler

Hatara düzülip dur.

Saña meñzeş ýyldyzlañ

Gözleri süzülip dur...

Tisginme sen, ezizim,

Ol balyk suwda bökdi.

Ýa derekler biz hakda

Bir birne çawuş çakdy!

Guş oýanyp, ganatyn

Batly kakandyr çenden?

Şemal gondy gamyşa,

Pyşyrdy çykýar şondan.

Eglen, ýarym, ýanymda,
Bu agşam tiz geçipdir.

Täzeden suw alaýyn,

Küýzäñe Aý gaçypdyr!

TYLLA JAM

Bir jam suw ber, gözelim!

Geçip barýan teşne men.

Diñle sazym, gazalym,

Men bir jahankeşde men.

Gel, görküñi göreýin,

Uzat suwly jamyñy.

Sen suw ber, men bereýin

Saña şirin janymy!

Yşk meni oda saldy,

Gel, sen ýanyma golaý.

Ýolda usurgap galdy

Meni kowlan tüweleý.

Gezende atly esger,

Kän söweşde boldum men.

Gyljym kütelse eger,

Ýow gyljyna çaldym men.

Düldüle taýdyr atym,

Ýüpekdir onuñ ýaly.

Söweşlerde küýsedim

Seniñ kimin bir ýary.

Sözüm soñlanyp barýar,

Uzat sen suwly jamy.

Bir eliñe suw al, ýar,

Bir eliñe bukjañy!

AÝLANAÝYN!

Diýen wagtynda ýaşlaryñ,

Ýaşlaryñdan aýlanaýyn!

Ýyldyz şöhlesi dişleriñ,

Dişleriñden aýlanaýyn!

Mylaýym güýzüñ günleri, 

Ýakar gözleriñ ümleri,

Gudrat döşleriñ gümmezi,

Döşleriñden aýlanaýyn!

Jebir çekdim sen gözelden,

Inçe billi süýji dilden,

Gaşlaryñ gyýma ozaldan,

Gaşlaryñdan aýlanaýyn!

Ýüzleriñ asmanyñ aýy,

Görküñ şa gyzynyñ taýy,

Kimiñ ahy, kimiñ paýy,

Duşlaryñdan aýlanaýyn!

Gülden näzik gül bedeni,

Gizlese gülgün keteni,

Ýadyñdan çykarma bizni,

Huşlaryñdan aýlanaýyn!

ÝAŞ GALAR

Gara gözleñ – garaly!

Ýüzleriñ akdyr, aýym.

Gözleriñe seredip,

Täleýime garaýyn.

Aýlar bikär geçmesin,

Günlerimiz al bilen.

Sen Gün bilen ýaşsañam,

Dog ýene-de Aý bilen!

Gara saçlarñy dara,

Ak säheriñ dañynda.

Ýel oýnasyn olary,

Ýaglygyñy dañynma!

Sensiz dünýäñ gündizi,

Gije yşgy köreçel.

Tüme öwrüp belendi

Gökde ýyldyzlar öçer.

Bu daglaryñ parasy,

Ýüregimiñ ýarasy.

Ýar bilen ýaryñ mydam

Daş bolýandyr arasy.

Ýar ýolunda sergezdan,

Suwlar akar, daş galar.

Gözel ýaryñ ugrunda

Köýüp giden ýaş galar.

NE OLDY?

Gara gözli, galam gaşym,

Maña bir baksañ ne oldy?

Ejap bilen garap daşyñ,

Gaşlaryñ kaksañ ne oldy?

Kim bardyr dünýäden ötmez,

Ajal ýakasyndan tutmaz?

Sen meniñ Günüm sen batmaz,

Otlaryñ ýaksañ ne oldy?

Aşyk diýer dilde baryn,

Inçe billi gözel ýarym,

Orap boýna saçlañ taryn,

Darlara çekseñ ne oldy?

SAÇLARÑY ÝAÝYP BILERMIÑ?

Men saña ýarym diýeýin,

Sen maña diýip bilermiñ?

Ugruñda ýanyp-köýeýin,

Sen gözel köýüp bilermiñ?

Kirpikleriñ tygdyr-keman,

Çümer ýürege bigüman.

Ot içre galyp sen aman,

Gyzgynyn duýup bilermiñ?

Yşk derdi ot dälmi eýsem?

Ýanmaýan galarmyñ, heý, sen?

Men seni soltanym saýsam,

Sen meni saýyp bilermiñ?

Gözüñ ýaşly çümme gaýga,

Alaç tapyp bolmaz söýgä.

Men uýaýyn ýalñyz duýga,

Sen muña uýup bilermiñ?

Eger pida etsem jany,

Señ yşkyñdan gözläp many,

Gaýtalap ”Kulhyallany”

Saçlarñy ýaýyp bilermiñ?

ÝADYGÄRLIK GOŞGY

      (Gyz bukjasyna)

Şäheriñ içinde pyýada gezýän,

Garaşamok ulag gelerine tä.

Çünki bil baglasañ paýtagtda oña,

Ýa diwana boljak ýa-da leýlata.

Gyzlaryñ ýüzüne seredip geçýän

Ýolda-yzda gabat gelseler birden.

Çünki ol gyzlaryñ içinde birçak

Ilkinji söýgümi ýitiripdim men.

Başga birin deñäp bilmen ol ýara.

Ol gyzyñ görmegi: erteki, hyýal.

Ýöne göni garap seniñ gözüñe,

Sen şol gyz dälsiñem diýip biljek däl.

ŞEKEREK IGDE

Sen sygyr sagýarsyñ,

Özüñ süýt beden.

Işiñe ökde sen,

Ökde sen çenden.

Maña seni görmän,

Oñmak örän kyn.

Ýoluñda häzir men

Her gün ikindin.

Şekerek igdeden

Jübim doludyr.

Men bakgal, jübim hem

Dükan ýalydyr!

Seniñ deý görkana

Gyz ýokdur ilde.

Sagda dag garalar,

Gün ýaşar solda.

Çolaja köçede

Süýjüdir gürrüñ.

Sen bir dilewarsyñ,

Men bolsam, bir güñ!

Dähedem-dessemläp,

Ýörelýän çagda,

Ýolumyz uzaldar

Bir gysym igde.

Şekerek igdeden

Jübim doludyr.

Men bakgal, jübim hem

Dükan ýalydyr!

AK DEREK

Maña senden näme gerek?

Serwi-rowan, eý, ak derek!

Şuglasymy gara gözleñ,

Zülpüñmi şemala çözlen?

Ak alkymyñ gijesimi,

Ýa-da bagtyñ bijesimi?

Maña senden näme gerek?

Eý, sen ýöräp ýören derek!

Dodaklaryñ pissesimi,

Gara saçlañ dessesimi?

Inçe bilmi ýa şirin dil?

Men bilemok, sen özüñ bil!

Gyz köýnekli, eý, ak derek!

Her ädimde batýan oýa:

Maña senden näme gerek,

Näme: şermi ýa-da haýa?

Gözleriñde gözüm galdy,

Ýüreklerim dilim-dilim.

Gursagym gussadan doldy,

Sen zerarly, eý, meñ gülüm!

Ah, bu sözler niçik köne?!

Şoñ üçin galmandyr many.

Şatlygmy äkitdiñ, ýöne

Rowa gör maña gussañy!

Sen äkitdiñ, ýok gümany!

Hany daglaryñ dumany?

Ýalbarýaryn misli Haka,

Alan meniñ ygtyýarym,

Aý kümüşdi, Gün – gülýaka!

Sen olary nätdiñ, ýarym?

Neçün sem etdiñ güñ ýaly,

Ah, sen ýönekeý derek däl!

Gaýdyp ber meniñ dünýämi,

Maña başga zat gerek däl!

SENTÝABR
Dabanymda gürsüldeýär ýüregim,

Ýöräp däl-de,

Uçup barýan köçeden.

Señ yşgyñda köräp duran kükregim

Diñe seniñ gursagyñda köşeşer.

Yşkyñ ganatynda jahana geldim,

Yşkyñ ganatynda arşa münýärin.

Seni söýüp, galaryn men ýadynda

Ozal-ebet ýady bolsa dünýäniñ.

Agaçlara düşdi güýzüñ ýangyny,

Düşdi görejine gözlerimiñ, ýar.

Eger aýra düşsek birek-birekden,

Meni Sentýabrdan gözleginiñ, ýar!

OTPARAZ

Gözleriñden gözlerime ot düşdi,

Ýandym men.

Men agladym,

Sen göwnüñi çagladyñ.

Soñ men ýanyp duran dodaklam bilen

Señ günäkär dodaklarñy dagladym!

Näzik duýgularñy otladym seniñ,

Ak şem ýaly ak bedenñi otladym,

Ömrüni paýawlan otparaz kimin,

Soñ özümi señ gujagña okladym!

Düşdük bir möwç alyp akýan ummana,

Gök asmandan ýüzüp gitdi salymyz,

Müñ ýyl owal bir-biregi ýitirip,

Ýene müñ ýyldan soñ duşan ýaly biz.

Manysy däl,

Sözleñ tagamy galdy,

Sözler dilleñ uçlarynda owrandy.

Seniñ inçe biliñ,

Barmak dek biliñ,

Nika ýüzügine giren dek göýä,

Gollarymyñ halkasynda towlandy!

ESKIZ

Men seni döredip bilmerin, serwim!

Bulaşdyryp bilmen öz ykbalymy.

Söýgümiñ öñünde üzerdim bergim,

Ýatlatsam-da öz-özüne zalymy.

Ýöne meniñ ätiýajym kiçi däl.

Çünki señki deýin görk dünýäde ýok.

Sen dünýäni dyza çökärsiñ ahmal?

Şonda meniñ kim boljagym belli däl!

Elbetde, señ adyñ ýürekde diri,

Kellämde suratyñ taýyn, dilberim.

Ýöne men döredip sen dek perini,

Öz erkimden jyda düşüp bilmerin!

Çünki sen döreseñ, gelersiñ hökman

Tylla zynjyr bilen golum dañmaga,

Ýa meniñ janymy almaga gersiñ,

Ýogsa-da, gelersiñ erkim almaga!

Şoñ üçinem seni döretmen, dilber,

Bolaryn sabyrly,

Bolaryn düşbi.

Hudaýy döreden adamlar soñra

Onuñ dergähinde nä güne düşdi?!

GUMLY GYZA

Seniñ dokan halyñ nusga galypdyr!

Seniñ çeken keşdäñ nusga galypdyr!

Türkmeniñ ýyldyzly gijelerine

Seniñ gözleriñden gussa galypdyr.

Dak üstüñe ýene şaý-sepleriñi,

Keteniñi çägä çyrpyp geý ýene.

Kömelekli sähralaryñ eýesi,

Sallanjyrap,

Seýkin basyp, gel ýene!

Gara basan ýaly galypdyr yzda

Seniñ pajygaly,

Galagop döwrüñ.
Ýöne seniñ keşde çeken barmaklañ

Ne beýle inçeden edipdir öwrüm?

Ýa Aýyñ yşgyna düşüp gezipsiñ,

Ýa Aý aýagyna başyn goýan gyz…

Özi siñip rowaýatdyr ertekä,

On barmagnyñ hünärini goýan gyz!

Dak üstüñe ýene şaý-sepleriñi,

Keteniñi çägä çyrpyp geý ýene.

Kömelekli sähralaryñ eýesi,

Sallanjyrap,

Seýkin basyp, gel ýene!

OBAM

Ýadymda meñ, ýapraklañ,

Gaýdamda, örtäp jany,

Aýagymyñ ýelginne 

Yzym bilen ylgany.

Çykyp gaýtdym güýz güni,

Döküldi otlañ zeri.

Aýralygyñ gümany

Tutdy asmany, ýeri.

Ylgady ýol öñümden,

Aşdy depe-gollardan.

Ýene bir gün dolansam,

Ýörärin ol ýollardan.

Ýadymda meñ gyz bilen

Pynhan duşan güzerim.

Ol pursaty ýadygär

Alyp gaýtdy nazarym.

Elwan guşgözüleriñ,

Güýz nagmasy düzülse,

Meniñ gözlerim bolup,

Bakar ýatar düzüñde! 

MEN SENIÑ GAŞYÑA ATLY BARAMOK!

Men seniñ gaşyña atly baramok,

Ýogsam, bu ýörişe çen boldy eýýäm.

Bagtdyr siziñ köçäñizden ýöremek,

Siziñ köçäñizi mukaddes saýýan!

Elbetde, gyzlaryñ gözel hemmesem,

Gülküsi ünjüsiz, ýörişi seýkin.

Men welin, birsalym seni görmesem,

Nämüçindir, eýýäm bozulýar keýpim.

Meñ hyýalym atly barmak gaşyña.

Şondan pes hormaty rowa göremok.

Ýöne welin, entek men şu ýaşyma

Duşuşyga atly barýan göremok!

Ýogsam, men-ä barsam at münüp bärden,

Ýüzin salyp, saçyp mañlaýdan derim.

Senem: ”Ile meñzeş bol!” diýseñ birden,

Ýeri, men näderin? Şonda näderin?

BIR SÖÝGÜNIÑ TARYHY

Duşdum bir gözel ýara,

Yşkyñ dumany serde.

Täk özüm şat gezdim men

Bir gussaly şäherde.

Durugdy dünýäñ görki,

Gökde durna düzüldi.

Tylla sary ýapraklar

Şahasyndan üzüldi.

Güýzüñ gününde galdy

Yşkym, namysym-arym.

Uzyn boýly, inçe bil,

Eý, meniñ biribarym!

Yşkym gitdi serimden,

Oýandy hesret-gaýgym.

Ullakan şat şäherde

Täk özüm gezdim gamgyn... 

TÜNÜÑ ÝARY

Tünüñ ýary diýme gijä,

Aý gökden bakyp geçmese.

Ýagtylyk nireden bolsun

Gözleriñ şöhle saçmasa?

”Eý” gör gaýta bu gijäni,

Ikimizi duşurypdyr.

Bag içine garañkyny

Garga kimin üýşüripdir.

Sowuk şemal öwsübersin,

Gutarýança oñ möhleti.

Meni ot dek ýylatmazmy,

Eýse gözleriñ şöhlesi?

Ikiçäk biz, ýar, bu ýerde,

Hoşlaşyp gitme alñasap.

Gije ýaman göze perde,

Adam görmez añsat-añsat!

Ýagtylyk ýeriñ özünde,

Aý şöhle saçsa-saçmasa.

Tündür günortanyñ ýary

Söýgüliñ gujak açmasa!

Garañky diýme bu gijä,

Aý gaşyn kakyp geçmese.

Ýagtylyk nireden bolsun

Gözleriñ şöhle saçmasa?!

AH, MEN DOGRY SÖZÜM DIÝMEDIM ÝARA!

Ýar diýdi: ”Durnalar ýurdun taşlaýar!”

Men diýdim: ”Watany bardyr başga-da!”

”Durmuşyñ özeni – söýgi” diýende,

”Söýene durmuş ýok!” diýdim men gende.

”Gar ýagýar. Iñ ak zat!” diýdi ol garap.

Ýadaw jogap berdim: ”Düşek ondan ak!”

GOÑŞY GYZ

Goñşy gyzyñ gözi mende,

Aýnasyndan ogryn bakýar.

Gaýtalanmaz bu her günde,

Göz güldürip, gaşyn kakýar.

Ýaş ýürek bitakat joşýar,

Yşkdan serhoş bu ilkagşam.

Ah, dolan Aý aýna düşýär,

Gyz ekeni ol bir ýagşam!..

ÝADYMA DÜŞDI


”Alma ýañaklaryñ ýadyma düşdi...”




Mollanepes
Ýaşlyk ýyllaryndan dert galdy janda,

Ondan bäri aý aýlandy, ýyl geçdi.

Ýöne bu gün agşam şapak ýaşanda,

Alma ýañaklaryñ ýadyma düşdi!

Görküñ göz öñümden gitmez sen gyzyñ,

Edepli bakyşyñ, edepli sözüñ,

Ýyldyzlar asmanda süzende gözün,

Badam gabaklaryñ ýadyma düşdi!

Bilmen indi sen-sen kimiñ janasy,

Men dönsem-de, gelmez köñlüm dönesi,

Buldurap bişende naryñ dänesi,

Gyrmyz dodaklaryñ ýadyma düşdi!

Egsilmez ýürekde berç alan arman,

Seniñ bilen bäş gün sürmedik döwran,

Niçe ýyllar geçdi gül ýüzüñ görmän,

Tyg dek kirpikleriñ ýadyma düşdi!

Güýz topragy barýar gün-günden sowap,

Arzym kime diýsem, taparyn jogap?

Tozuñy mañlaýma etsemdim togap,

Kepder topuklaryñ ýadyma düşdi!

Men gitjekdim seni dembe-dem yzlap,

Gijeden, gündizden, gyş, ýazdan gözläp,

Arman, bu hasraty bilmedim gizläp,

Ýyllardan ýüklerim ýadyma düşdi.

NÄTANYŞ OGLANJYK

(”Ejekejan” ertekisiniñ äheñinde)

Tomsuñ jokramasy ýetdi bir çene,

Ýaz akan bulakdan galypdyr sudur.

...Ýoluñ gyrasynda gömlüp kirşene,

Saçy togar-togar bir oglanjyk dur.

Bu gussaly görnüş göze ýakymly,

Elbet, sebäbine düşünmek kyn däl.

Geçmişiñ dumany görner hak indi,

Bu oglany tanamazlyk mümkin däl.

...Salam, gahrymany köne ertekiñ!

Salam, Ejekäniñ jigsi Baýmyrat!

Sen henizem gezip ýörmüñ ser-sepil?

Sen henizem gezip ýörmüñ gaýmalap?

Suwsap, öñki duzagyña düşjekmi?

Niräk barýañ? Barýañ nämäñ köýünde?

Ýa ýene-de keýik suwun içjekmi?

Köwşüñi goýduñmy çeşmäñ boýunda?

Içme, aglatma sen Ejekejany!

Gidiber, gowy suw çykar ýoluñdan.

Ýogsam, keýik borsuñ, örtärsiñ jany,

Aýrylarsyñ ýene şirin diliñden.

Belki, gamdyr-gussa durar bir çende,

Ýokdur ertekiniñ göwün ýykany. 

Ýöne bilgin, jadyly suw içende,

Baýmyratjyk señ ýaşlañda ekeni...

Sen bagtly bol,

Hiç kes eştmesin ahyñ, 

Görmesinler seniñ gözýaş dökeniñ.

Pozulmasyn seniñ tylla ahyryñ!

Üzülmesin seniñ kümüş kökeniñ!

AÝ ÝAŞDY, AGYLY GALDY

Neneñ oñat mart gijesi,

Ýyldyzly asman gülläpdir.

Çykypdyr ýazyñ bijesi,

Ýokarda Aý agyllapdyr!

Ertir güneş çykar çeni,

Günortanlar bolar maýyl.

Sag-aman gyşyñ geçeni

Boldy indi aýyl-saýyl.

Adamlaryñ ýüzi ýagty,

Susdan henek atyşýan kän.

Ýazyñ çykar-çykar wagty

Obañ içi akan-dökän.

Bu gün goñşy öýe ylgan

Buşlukçynyñ buşlugy nagt.

Aý däl-de gökde agyllan,

Tüýnüklerden görünýär bagt.

Ýöne yzgytsyz ses edýär

Güýçlenip ýeli gaýranyñ.

Gara bulut Aýdan gädýär,

Dişlän dek çetinden nanyñ.

Ah, ýürekde bu gijeden

Düşnüksiz agyry galdy.

Bakýan dörtburç penjireden,

Aý ýaşdy, agyly galdy.

GÖZLERIÑ

Derýa meni aldamaz,

Aldamaz gargy gamyş.

Suw üstünde jüp kölge,

Daşymyz ümüş-tamyş!

Köl maña hile gurmaz,

Al salmaz gargy gamyş.

Suw üstünde jüp göwre,

Daşymyz ümüş-tamyş.

Çeşme meni akdyrmaz,

Akdyrmaz gargy gamyş.

Gözüm seniñ gözleñde,

Daşymyz ümüş-tamyş.

Gözýaş ýaly dury suw,

Ne gargy bar, ne gamyş?

Akdym gitdim gözleñde,

Ümsümlik bize tanyş...

ELWAN ÝAGLYK

Durmuş kül deý sepildi meñ ýarama!

Bejerdi yşk derdin aý-ýyla ownap.

Ýöne bir mahallar elwan ýaglygyñ

Meniñ gözlerimde ýanypdy lowlap.

Neneñsi teşnedik birek-birege!

Yşk derdi ir gelýär. Bize-de irdi...

Ýañy göze görnüp ugrapdy narlar,

Gawunlañ gylawy artyp barýardy!

Güýz geldi,

Gelin dek ýylgyrdy narlar,

Ýetmeli menzilde goýmady güman.

Emma söýgümiziñ gylawy ýatdy,

Owadan başyñdan syryldy duman.

Soñra aýra düşdük birek birekden,

Bir-biregi ýitirdik biz ömürlik.

Seniñ gözlegiñde özümi tapdym,

Saña welin, duşmadym soñ öwürlip.

Ýitdiñ,

çykdyñ meniñ düýşlerimden-de!

Oýalykda bolanlygyñ gümanly.

Näzik duýgudyñ sen,

Örtäpler meni,

Ýol geçdiñ gussaly ýatlama çenli.

Indi gozgalaña salmaz barlygyñ,

Seni bagra basan gijelerim-de.

Başyñda şapak deý körän ýaglygyñ

Ýaşdy gitdi meniñ didelerimde!

IÑ SOÑKY JEDEL

Kim islese, 

jedel etmäge taýyn.

Adam ýöräp biler çyksa-da jany! 

Geñ galmañ siz, eger görseñiz bir gün,

Ölensoñ, köçeden ýöräp barýany.

Ne goşga,

Ne-de bir söýgä sygan gyz!

Iñ soñky gadamy bu ýolda ursam,

Diýmek, señ ýanyña ugrandyryn men,

Jan jesetden çykyp,

Ädimläp barsam!

GÜÝZ ÝATLAMASY

Ganat kakýar ýapraklaryñ bessesi,

Gara ýere tukat garap şahadan.

Günsaýyn çuñalýar güýzüñ gussasy,

Guş uçup, baglardan sowlup şagalañ.

Agşam seniñ adyñ girdi düýşüme,

Men ony gaýtalap, huşa öwürdim.

Hyýalymda dolandym soñ düýnüme,

Ot dek ölçerdim men öz köne derdim.

Ylham alyp seniñ eziz adyñdan,

Men oña bagtymdyr gussamy gardym.

Seniñ özüñ çyksañ-da meñ ýadymdan,

Galan ömrüm adyñ bilen ýaşardym.

Emma birçak özgäñ dilinde adyñ,

Amanat keşbiñi ýürekde gömýän.

Geçmişe golaýlap ädimme-ädim,

Men onda betbagt düýnümi görýän.

Solgun bu gün ganat kakýan ýapraklar,

Ne alajy gaýyp gaçmasa ýere?
Güýz meñ geçen günlerimi ýatladýar

Hem meñ gözýaşlarmy ykdyrýar ýele...

AÝDYÑ MUNY OL ÝARA!

Ýadymda ýazda, güýzde,

Aýdyñ muny ol ýara!

Göwnüm galdy ol gyzda,

Aýdyñ muny ol ýara!

Oglan döwrüm ýatladym,

Ýatlap gözüm ýaşladym,

Bu durmuşdan ýadadym,

Aýdyñ muny ol ýara!

Ýyllañ kerweni geçdi,

Gara saça ak düşdi,

Şindem ýadymda keşbi,

Aýdyñ muny ol ýara!

Ömür diýmek ýol eken,

Suw üstünde sal eken,

Ygtybarly däl eken,

Aýdyñ muny ol ýara!

Bu bir agy-perýat däl,

Ýa ýönekeý bir zat däl,

Dünýäñ düýbi abat däl,

Aýdyñ muny ol ýara!

Göwnüm meñ şol ýardadyr,

Alkymy ak gardadyr.

Ol bu günler nirdedir?

Aýdyñ muny ol ýara!

Türkana göwün şadym,

Men aldanyp ýadadym.

Emma halal ýaşadym,

Aýdyñ muny ol ýara!

Soñky sözüm budur ýar,

Biz – peş, dünýe guty dar,

Pelek bolsa, bazygär,

Aýdyñ muny ol ýara!

Ýaşýança günüm-aýym,

Neneñ gaýtalamaýyn,

Şol gyz eken meñ taýym,

Aýdyñ muny ol ýara!

Durmuş äheñleri…
Çigrek şemal güýz güni

Gyz saçlarny çözläp ýör.

Ýaz üzdüren monjugny

Güýz gününden gözläp ýör!

DÜNÝE
Tupanly, ýagyş-garly,

Kä mylaýym, kä gedem,

Eý, sen biweç mydarly!

Eý, dünýe, bisereşgen!

Menem sende ýaşadym,

Gördüm ýagşy, ýamanyñ;

Hem-ä senden ýadadym,

Hem galdy meñ armanym.

Göýä bir ajap höküm,

Barýañ mydam öñümden.

Bilmedim men eýsem kim

Geçdi kimiñ deñinden?

Gezdiñ ýüregmi daglap,

Ýüzüm çytman çekdim men.

Agymy pynhan aglap,

Köçä gülüp çykdym men.

Niçik edip saýlaýañ

Ýagşy, ýaman parhyny?

Juda biweç aýlaýañ

Sen pelegiñ çarhyny!

Mälim däldir senesi,

Ýöne bermersiñ gerim.

Kim begener, kimsesi

Ýakar bir gün jigerin.

Bir gün ýitirip meni,

Ah, gözýaşyñ gizlärsiñ.

Gündiz elleriñ Günli!

Gije Aýly gözlärsiñ!

***

Geriş-geriş daglar,

Aññat-aññat gum,

Ne ajaýyp çaglar!

Ne ajaýyp gün!

Bag içinde ümür,

Dag başy duman.

Tiz geçýär bu ömür,

Geçeni güman.

Gül näme? Gün näme?

Söz, saz, gizlin syr?

Eýsem, göwün näme?

Ýagyşdyr, ýagmyr?

Nämüçin gözýaş şor?

Bagt hem süýji?

Söýgüde ne syr bar?

Nämede güýji?

Barysy-da aýan,

Bary gizlin syr.

Dünýäni aýaýan,

Goýýan men gadyr.

Her säher tutyny

Syrýan-da birýan,

Bu köne dünýäni

Täzeden görýän.

Şoñ üçin müñ ýaş hem 

Berilse gerim:

Ýaşap ýörmek bilen

Öwrenişmerin!

***

Kösendim durmuşa düşünjek bolup,

Sarp etdim bu işe aýym-günümi.

Çirim etmän ak dañlary garşylap,

Kitaply garşylap gijäñ tününi.

Gara başym goýdum tükenmez derde,

Adam ogly haçan arkaýyn ýatar?

Gitdi menden öñki oñşuk-mydar-da,

Dünýä düşündikçe, kösendim beter.

GÜÝZ GELER...

Güýz geler göçe-göç eder durnalar.

Ýaz sowulsa, ýokdur olarda karar. 

Ýapraklañ ýüzünde damja durlanar,

Tyrpyp ýere damar soñ biygtyýar...

Sary ýalyn girer baglañ çetinden,

Güýz asyl duýgulañ başdaş ýarydyr.

Güýzüne damjalar dury çakyñdan,

Durnalañ gözünden daman ýalydyr.

Güýze aşyk tapmaz onsuz hiç mydar.

Durna geçer. Gapyñ ýapa bilmersiñ.

Ýazyñ ýalñyşyny tapsa bor mydam,

Güýzüñ ýalñyşyny tapa bilmersiñ.

Güýz geler, zeminden geçmez ol sowlup,

Pyşyrdap, gulagña diýjegni biler.

Algylañ gözüñe görner señ ownuk,

Iri bergilerñi ýadyña salar.

Köşeşmersiñ göwnüñ aldap ýa öwnüp,

Ýetişmedik işleñ raýyñy ýykar.

Ilki söýgiñ ýüki gurşuna dönüp,

Ýyl-ýyldan ýüregiñ düýbüne çöker.

Durna geçer. Gapyñ ýapa bilmersiñ.

Ony öwsüp gelen çigrek ýel ýapar.

Güýzüñ ýalñyşyny tapa bilmersiñ,

Güýzüñ özi seniñ ýalñyşyñ tapar.

UÇURDYM ELIMDEN ŞUÑKAR GUŞUMNY...


(Elegiýa)



Meñ ýanymda ölüm hakda dil ýarma!

Goý, hol derek kesmesin öz şelpesin.

Oñarsañ, gaýgyly habar getirme,

Indi berin eşitmäýin ýas sesin.

Adam herne giç düşünýär bir zada,

Sag günüñ bagt çuñdur, gaýgyñ ýüzleý señ.

Çekmez ýaly hasrat ýokdur dünýäde

Iller aman bolsa, başlaram – esen.

Pitiwa etmeýen, bitindi göwün,

Meñ üçin oýundy pelegiñ şumy.

Ah, bir günem, bir gün, bir betbagt gün

Uçurdym elimden şuñkar guşumy.

Meýlisim sowuldy, galdym men gamda,

Günler soldy paçagy dek gülabyñ.

Giñ dünýäñ gyzygy gaçdy bir demde,

Gülsem, gülküm ýalan, aglasam – agym.

Gursakda gam-gussa goş basdy uzak,
Ýüregim gan öýdi – tenim ýarasyz.

Bu hasrat – ömrüme gurlan bir duzak,

Tüm içre galdym men elim çyrasyz.

Şoñ üçinem misli sansyz kümüş tar,

Derek bes etmesin şelpe kakmasyn.

Bäş günlük dünýäde gussa ne derkar?

Biwagt çak agy sesi çykmasyn.

Ah, ýöne çekmäge niçik güýç ýeter?

Gördüm men pelegiñ agyr şumuny.

Ýüregimde oñ ýerini kim tutar,

Uçurdym elimden şuñkar guşumny… 

AH, BU DÜNÝE...

Bu dünýe bir däli bazar!

Kim gülüp, kim aglap ötdi.

Bazarda çynymy aýtdym,

Ömrüme zyýany ýetdi...

Gara bolsa, gara diýdim,

”Ak” diýdim men ak reñke.

Ala-mula şahsyetler

Şoñ üçin gabady çüñke.

Kim alyjy, kim satyjy,

Goh barýar dünýäni ýaryp.

Meniñki ilden üýtgeşik,

Men ýöne keýpine-şärik!

Derdine derman gözledim

Çen tutup iliñ sesinden.

Il öz jebrin çekdi ýördi,

Heläk boldum kesesinden.

Kim öz peýdasyna çapar,

Kime gulluk namys-ar däl.

Bu dünýe bir däli bazar, 

Ah, ýöne men söwdagär däl!

AK ÖÝ

Ak öý gurdy märeke,

Alty, sekiz ganatly.

Myhman geldi alysdan

Hem düýeli hem atly.

Märekäniñ keýpi çag,

Ýitdi ýaman, ýagşylar.

Perde-perde galýarlar

Toýa gelen bagşylar.

Joşýar şatlyk, şagalañ,

Dürli hili öwsülýär:

Bir-de göreş tutulýar,

Bir ýaglyga towsulýar.

”Stop! – diýdi rejisser. –
Ýygnaşdyryñ zatlary!”

...Dyza galan bagşylañ

Ýatdy derrew batlary.

Guta girdi ak öýler,

Kinoçylar dagady.

Çünki gutardy olañ

Bu günki iş sagady.

”Toý” sowuldy bir demde,

Ne saz bar, ne aýdymy.

Galdy gözün tegeläp,

Ýalan öýüñ aýtymy...

ALTYN AÇAR

Söýdüm baglañ boýnuna

Ýagşyñ hünji dakmasyn.

Güne ýakut öwüsýän

Düşdüşleriñ dokmasyn.

Garry mamañ sanajyn

Batly-batly kakmasyn.

Ak telpek kömelekleñ

Güberçekläp çykmasyn.

Söýdüm gije açylan

Gökde ýyldyz güllerin.

Ýerde howlukman geçen,

Çagalygyñ ýyllaryn.

Göze mährem düzleriñ

Ýylgyn, ýandak, gyzganyn.

Dabanymy çürşdüren

Takyr ýollañ gyzgynyn.

Bu söýginiñ gulpuny

Açyp bolmaz her günde.

Balyk ýuwtdy açaryn,

Olam derýañ düýbünde!

KÖŞK ŞAHYRLARY

Şahyrlary ýigrenipdir patşalar.

Olary söýüpdir emma halaýyk.

Hak şahyrlar mydam hakyñ yşgynda,

Şoñ üçin gyljyndan gan daman şalar,

Şoñ üçin iñ güýçli duşmany saýyp,

Şahyrlary saklaýar öz köşgünde.

Emma Magtymguly köşge girmändir.

Köşk ýüzüne tüýküripdir Nesimi.

Fuzulynyñ näm edeni belli däl,

Ýat illere çekipdir oñ nesibi.

Gören hanlaryndan göwni suw içmän,

Azady ýazypdyr ”Wagzy-Azady”.

Şindi-şindem gorkýarlar ol kitapdan,

Diýmek, ýerne düşüpdir oñ azaby...

Adamlar beletdir bu gadym däbe,

Hak şahyr şygryny çatmada düzer.

Suwsasa, barar ol ýabyñ boýuna,

Meýhanasy bolar çolaja güzer.

Patşa gulluk etseñ, meý guýar gaba.
Serpaýyñ ýetir ol her şamu-säher.

Ýöne suwa görä, mydam şeraba

Ýygy gatylýandyr awydyr zäher...

ÇÖL ETDIÑ

Eý, Tañrym, niçiksi zamana boldy,

Merdi neçün namartlara gul etdiñ?

Daglar, daşlar sarsyp amana geldi,

Keremli derýany neçün çöl etdiñ?

Öñe saldyñ binamysy jemleýip,

Gören muña başyn ýaýkar geñleýip,

Iliñ-günüñ otyr seniñ eñreýip,

Neçün ah-pygany beýle bol etdiñ?

Niçeler gezmişdir wezipe diýip,

Il-günüñ bähbidin ardynda goýup.

Mert ýigitleñ ýüregine gan öýüp,

Neçün namartlaryñ keýpin gül etdiñ?

Hany sende kerem? Hany adalat?

Neçün asman sary okyr il nälet?

Ne söwdadyr munyñ, ne-de hyýanat,

Bar zadyñ ölçegin kagyz pul etdiñ!

Toprak aglar ak dabanlañ astynda,

Namartlar kükreşer kürsi üstünde,

Dogan-dogan bir-biregiñ kastynda,

Mertleriñ ýüregni üýşmek kül etdiñ!

Şahyr bagry başly aýdar halyny,

Pes tutar ol niýetini, pälini,

Çar tarapa çeker ýaly malyny,

Türkmeniñ ýurduny kime ýal etdiñ?!

BÜTINDÜNÝÄ KANUNY

Ýagşydyr, ýamanyñ parhy bary çyn.

Dünýäñ bu oýnuny kimler görmedi?

Dik ýokardan baùak oklamak üçin

Depesinde göterýär ol erbedi!

PYÝADA BILEN ULAGLY

Orramsydan sorajakdym:

”Halyñ niçik bu zaman?”

Ulagly geçdi gitdi,

Deñimde durman, arman.

TAÑRYNYÑ ADYNA ŞIKAÝAT

Tañrym, arzym diýýän belende garap.

Armanym ýok başym dik tutup ötsem.

Öt günämi, içsem üzüm şerabyn,

Ýazgar meni, minnet şerabyn datsam!

GARRY WE TÄZE AÝ

Aý dogdy. Bu älem umytdan doldy.

Garry täze Aýy ýüzüne syldy.

Ençe ýyl husnunyñ gedaýy bolan,

Bu gün gürrüñ etdi Hudaýy bilen:

Hakgaý-hakgaý telim baý,

Ýagşylyga elim baý.

Ýeneki köp aýlara

Özüñ ýetir-dä, Hudaý!

Aýlar geçer – göreris,

Ýyllar geçer – göreris.
Ýogam bolsañ, ýoluña 

Ýene janly bereris.

Ýere düşme, eý Tañrym,

Otur mydam belentde.
Düşseñ, senem adamlañ

Biri borsuñ, elbetde...

ÝALAÑAÇ ÝÜREKLER...

Ýalañaç ýürekler meñzeşdir daga,

Olar dag dek belent, giñ Ene Ýer dek.

Señ ýüregiñ gark bolmanka içýaga,

Ikimiz neneñsi düşünişerdik!

Ýöne ýyllar geçdi,

Üýtgedi mydar.

Gyşyna gar,

Ýaz gül ýagdy gar ýaly.

Indi saña duşsam, gyş ýaly mydam,

Ýüregiñ egninde possun bar ýaly! 

GÜÝZ

Geçdi güýzden şagalañ,

Bagda baldak ýok terje.

Ýaprak tänýär şahadan,

Ylla atylan serçe.

Saýrak guşlar dymypdyr,

Gussa baglap mekany.

Gök ýüzüne çümüpdir

Durnalaryñ peýkamy.

Gün gökde – bölejik zer,

Belentde süýşýär ýaýal.

Agşam çalt sowaýar ýer,

Gündiz gyzýar ol haýal.

Çigrek şemal güýz güni

Gyz saçlarny çözläp ýör.

Ýaz üzdüren monjugny

Güýz gününden gözläp ýör.

DERÝA

Derýa owsun atýar,

Çyrpynýar derýa!

Urunýar ikiýan köýen dek ary.

Oñ akmaly ugrun ýat beklän birçak,

Gabsap ýatyr ony goşa kenary!

Gaýnap,

Köpürjikläp,

Çägiñ ýok ýerne –
Kenarlañ ýok ýerne akyp barýar ol.

Gök deñizi gök asmana meñzedip,

Gamçylap, suw atyn çapyp barýar ol!
Barýar dönmek üçin gara buluda,

Barýar öz işine ökünmek üçin.

Gögi gözi bilen görüp, ýañadan
Aglap, Arşdan Ýere dökülmek üçin.

Tolgunýar,

Towlanýar,

Tapanok alaç,
Ýanyp, ejizligne bagryn dildirýär.

...Ýerde goýberenok ony kenary,

Ýokarda ol erkin ýele aldyrýar.

”DERÝA” TEMASYNA GOŞMAÇA

Başarsañ öwünme ”dag menem” diýip,

Daglañ deñesinde durmaly borsuñ.

Kömege çagyrsañ, görler bu aýyp,

Öz günüñi özüñ görmeli borsuñ.

Derýa bolsañ, ak sen dag-daşy oýup,

Dost tutun tupany ýagyşly-silli.

Ýogsam, ”Men derýany giñeltjek” diýip,

Haýsy akmak geler elleri pilli?..
WELAÝATDAN


”Welaýatdan çykdym gitdim…”

Kemine
Çykdym gitdim welaýatdan,

Yzymda il-günüm galdy.

Bir güli äkitdim ýatdan,

Ýene-de bir gülüm galdy.

Toprak diýip zehin ýakdym,

Doñan ýürekleri kakdym,

Delmuryp yzyma bakdym,

Goradygym dilim galdy!

Kimler otyr törde indi,

Kimler galdy arda indi,

”Görmedigim – görde!” indi,

Ýat ýerlerde ölüm galdy.

KIM NIRÄ BARÝAR?

Gyşyñ güni gylyksyz,

Günüñ nury çala üm.

Aýnañ öñüne baryp,

Ýollara dikýän gözüm.

Bag üstünde gargalar.

Olar dünýä hojaýyn.

Büküdip otyr serçe,

Düşmän ýadyna oýun.

Çalpawlyk hem ümsümlik,

Adamlañ sussy basyk.

Näbelet kişi barýar

Her ýerräkden bir basyp.

Niräk gidip barýar ol?

Nämede oñ hyýaly?

Daş keşbine seretseñ,

Birin gözleýän ýaly?

Kim bilýär, ol nätanyş

(Bu dünýäñ oýny kändir!)

Meni gözläp, deñimden

Geçip gidip barýandyr...

NAN

Enem meni ýola salýar ikindin,

Doga baryn sanap, özünden bidin.

Elbet, ýol azygmyñ iýýär ol gamyn,

Şükür, çörekden-ä goýmandyr kemim!

”Äkidip biljek däl munça çöregi,

Bu ýakyn arada ýok oñ geregi!

Paýtagt diýmek indi ýarym günlük ýol.

Ýarym günde ajykjagym belli däl!”

Enem sözüm diñläp, diýýär unaman:

”Nan ýoldaşdyr, köşek, elter ol aman!”

HOŞLAŞYK

Ölsem, gömüñ bizden edip kepenim!

Kybla bakdyryñ siz solgun ýüzümi.

Biliñ meniñ ajalymyñ ýetenin,

Ýas baglasyn Gara öýleñ üzügi.

Türkmen öýleriniñ mähri ýadymda,

Arman, indi serpmäñ ýüpün çözmerin.

Gidýärin jahandan aýny ýaşymda,

Guşgözli sährada goýup gözlerim.

Dünýe watanydyr diñe dirileñ,

Bir gideñsoñ, gaýdyp yza gelinmez.

Galýar munda syrly gözeller bilen,

Açylan syr kimin gözel gelinler!

Aşakda Ene ýer, depämde asman,

Tabydym bolmasyn bu gumdan başga.

Bar dilegim, dursun il-günüm sarsman,

Öñünde günäm ýok dogumdan başga.

Bu illerden gözel ili görmedim,

Mesirgäp çykmadym dogduk ilimden.

Çöpejanbitdä-de azar bermedim,

Basmadym men garynjanyñ bilinden.

Şoñ üçinem bizden ediñ kepenim,

Kybla bakdyryñ siz solgun ýüzümi.

Biliñ meniñ ajalymyñ ýetenin,

Ýas baglasyn Gara öýleñ üzügi!

ITLER ÜÝRÝÄR...

Itler üýrýär tümi persala edip!

Bir görseñ-ä orak,

Bir-de sary ýaý,

Gijäñ şöhle saçýan gämiklerini,

Ýyldyzlary orup barýar egri Aý!

Ýapraklara münüp üwrelýär tümlük.

Gije bu görnüşde bar syrly many.

Ýatladýar ol şahalaryñ üstünde

Kese ýerden uçup gelen gargany.

Ýadymda meñ,

Birçak oglan ýyllarym,

Ýürekde telwasym artykka çenden,

Tümlük her gün agşam çykýan ýalydy,

Gapymyzda ösýän bagyñ içinden.

Ertekiñ äheñi çaýylan ýyllar!

Dünýä göýä özüñ bilen deñ-duşdy.

Sowalgalyk berlen mis şaýlyk kimin,

Ol ýyllar ýolugra elimden gaçdy.

Guma gaçan ownuk pullar tapylmaz,

Yzyna dolanmaz ýaşalan ýyllar.

Bir gören gülüñi gaýdyp görmersiñ,

Açylsa-da, her baharda bägüller.

Gaýdyp gelmez indi ýetginjek döwür,

Ýogsam, ýene baga garañky gondy.

Indi bilýän tümüñ her gün ikindin

Meniñ ýadaw gözlerimden çykýanny!

ALTYNDEPE

Başlanýan ýeri ýok,

ýok gutarýan ýeri-de!

Giden düzlük hanjak gözüñ aýlasañ.

Ine, saña keýik awlanan meýdan,

Ine, meýdan arkasynda ýaýnalan!

Bu düzleriñ derýalary sowlupdyr,

Bu düzleriñ jeññelleri gurapdyr.

Ýogsam, adamzadyñ başlangyjyny

Bu düzlükler sallançak dek üwräpdir!

Elladada deñziñ boýuna baryp,

Tolkunlary diñläp ertiru-agşam,

Kör Gomer olaryñ güwwüldisinden

Ilkinji setirni agtarýan wagtam

Bu giden sähralañ gelin-gyzlary

Ýanlyk ýaýyp,


pişek urup,

   
           
ýag alyp,

Hemem läle kakyp arkama-arka,

Gezipdirler garşy alyp ýazlary.

Şaññyrdaşyp,geýip alu-ýaşyly,

Aýa garşy dogup aýdyñ gijeler,

Sebsedip yzynda köýen aşygny,

Gürlär eken ahyr syrly dideler.

Bu düzlerde toý tutupdyr adamlar,

Gazanlar lasyrdap, tagam bişipdir.

Aksakgallar edil Hudaýlar kimin,

Öñünden geljegiñ donun biçipdir.

...Soñra döwran gaýdyp, geçmiş dönüpdir,

Dymypdyr düzlerde kerwenleñ jañy,

Ýatypdyr gelinleñ kümşüniñ ýañy.

Aksakgallañ maslahaty çaşypdyr,

Bagtly illeñ bagty Gün deý ýaşypdyr.

Deñziñ kenarynda

gaýtgyn mahaly

Galýan balykgulaklary ýatladyp,

Ýaşaýşyñ yzyna gaýdan ýerinde

Şagrap ýatyr küýze döwükler indi.

MAZARYSTANLYK

Alty gary bizden –


 ýelken çykmaly...

Ölmegi mümkin däl munça jemendäñ.

Mazarlar – düñderlip goýlan gaýyklar!

Bu bir adamzadyñ tapaýan zady:

Dünýäni suw alsa,

Çöwrülse Zemin,

Ýüzüp gidibire şol gün hemmejäñ!

ŞEMAL AGAÇLARYÑ BAŞYN YRAÝAR!

Goý, ol awa gitsin, ekin eksin ýa,

Bu görnüş adama ilkibaşdan ýar:

Gije, gündiz, tomus, güýzdür, gyşu-ýaz

Şemal agaçlaryñ başyn yraýar!

Dünýä düşünerden biz juda işli!

Wagt kirşen bolup, gökden syraýar.

Deñimizden geçip, sanýetmez ýaşly

Şemal agaçlaryñ başyn yraýar!

Çal pişik gap duldan turýar gerinip,

Kempir ýüñ däl, ige ömrün saraýar.

Ýyldyrym çakanda gerşi görünip, 

Şemal agaçlaryñ başyn yraýar!

Aý-günüñ, ýyllaryñ geçmesi añsat,

Gitse-gelmez taýa kerwen guraýar.

Olañ geçip giden yzyny añtap,

Şemal agaçlaryñ başyn yraýar!

Dünýede ýagşy hem ýaman işler kän.

Olañ ikisi-da bähbit araýar.

Ýagşy, ýaman işleriñe gatyşman,

Şemal agaçlaryñ başyn yraýar!

Bir geçen ýerinden set müñ köwlenip,

Dagyñ mary ajdarha dek towlanyp,

Biwagt çak tüm garañka duwlanyp,

Şemal agaçlaryñ başyn yraýar!

Adam öz işine ökdedir. Ýöne

Öz işine ökde ýene Biri bar!

Bu iñ gadymy heñ. Sözleri köne.

Şemal agaçlaryñ başyn yraýar!

Elbetde, dünýäniñ ahwalaty geñ.

Ol bir wagtda ýitýär hem-de döreýär.

Ah, düşünseñ, senden müñ ýyl öñ hem soñ

Şemal agaçlaryñ başyn yraýar!

AÝRALYK

Ýüregiñde baky ýaşaryn öýtdüm,

Ýürek dälmidir nä söýgiñ mekany?

Ýöne ajy aýralyga duş gelip,

Gyzgyn ýürek sowap, aýady jany…

Gözleriñde baky ýaşaryn öýtdüm,

Dañynany ýaşyl, geýeni gülgün!

Emma seniñ gije ýaly gözleñden

Gözýaşa öwrülip, çykdym men bir gün.

Ýañaklañda baky ýaşaryn öýtdüm,

Al ýañakda galmak bagt dälmidi nä?

Emma ýeller meni guratdy gitdi,

Señem gül ýüzüñde galmady günä.

DAGLARA BAR, DAGLARA!

Göwnüñe gubar çökse,

Daglara bar, daglara!

Haçan nesibäñ çekse,

Daglara bar, daglara!

Edeniñ oñ bolmasa,

Hiç kes derdiñ bilmese,

Ýürek aglap, diñmese,

Daglara bar, daglara!

Bu dünýäniñ giñligni,

Ýyllañ ýöne ýañlygny,

Görseñ Ýeriñ çuñlugny,

Daglara bar, daglara!

Düşünseñ gara-aga,

Ýykylgyn gara daga.

Öz ýüzüñi görmäge,

Daglara bar, daglara!

Eger mertligi söýseñ,

Belende hormat goýsañ,

Gudraty göreý diýseñ,

Daglara bar, daglara!

KÖNE GALA

Älemi garañky tutup başlady,

Ýyldyzlar gözlerin gypyp başlady.

Köýük ysy gelýär gün ýaşan ýerden,

Artypdyr gadymy galanyñ derdem.

Daşynda gijelik kakýar heşelle,

Oraýar başyna tümlükden selle.

Şoñ üçin garalyp otyr ol gala,

Şoñ üçin men bu pikire mübtela.

Bu köne galada bolmaz şagalañ,

Gazygynda at kişñemez bu galañ.

Solak nura ezip sedasyz daşyn,

Aý döküp dur gökden kümüş gözýaşyn...

PYGAMBERIÑ GÖZÝAŞY


Oglum Didaryñ ýadygärligine

On dört asyr mundan ozal

(Hasap etdim men çen bilen),

Kyrk ýaşyna ýetende ol,

Pygamberiñ ogly ölen.

Şonda bu beýik ýashana

Ýakyn-daşdan adam gelen.

Elde oglunyñ jesedi,

Pygamber aglap duranmyş.

Bu ahwalat hakda bada

Märekä ýaýrapdyr ”myş-myş”.

”Eý, Resul! – diýipdir dosty. –
Elbet, siz Haka ýarsyñyz.

Gurhanda ýazgaryp,

            ýöne

Özüñiz aglap dursuñyz?”

Muhammed pygamber şonda

”Ah” çekipdir ýasly çagda:

”Aglamok, wah, ýürek gaýnap,

Nädeýin gözümden agsa?”

Aglamajak bolýan menem.

Erkek gözýaş dökmeli däl.

Ýöne ýüregim gaýnansoñ,

Gözlerim dolup dur zol-zol...

SARGYT
J. B.
Gije gelip, alsa daşym garañky,

Itleñ sesi berýär göwne teselli.

Bir dilegim, uwlamasa bolany,

Golaý-goltumymda barka keselli.

Men itleñ sesini höwür tutunýan,

Çünki gijäñ ýary galýarys täk biz.

Şoñ üçinem gadryn bilýän olaryñ,

Ite hem adama hormatym çäksiz.

Olar gabat gelse, sowmagyn ýüzüñ,

Başarsañ, gös-göni gözlerne gara.

Ýöne ýüregiñe goýberme golaý,

Şonda düşmez saña bitmejek ýara...



               1991, güýz

HÜWI

Birçak tozup giden, galan baýlyksyz,

Harabany sorap otyrdy hüwi.

”Sagbolsunsyz”, girdejisiz, aýlyksyz

Ony kän ýyl gorap otyrdy hüwi.

Ýalñyzlygy oñ janynyñ derdidi

Hem derdidi harabanyñ geçmişi.

Uzak gyş gijesi aýdyp erteki,

Şemal az salymlyk güýmärdi guşy.

Susdy oñ günleri. Şoñ üçin ahmal

Syganokdy käte harabasyna.

Garrydy, uklardy, ýöne kämahal

Oýanardy ötegçileñ sesine.

Gelnalyjy ötse toý lybas geýip,

Ol begenip, ganatlarny kakardy.

”Ýoluñyz ak bolsun, adamlar!” diýip,

Yzlaryndan melul-melul bakardy.

Öñem kän şum gören galañ duşundan

Gerdeni tabytly, ýüzleri salyk,

Geçseler, hüwi hem aglardy şonda,

Olaryñ derdini egisjek bolup.

Emma adamlara ýakmazdy sesi,

Olar ýöwsel üýşenerdi bu guşdan.

Ejizläp, şowsuzlyk gabat geläýse,

Diýerdiler: ”wah, men baýguşa duşdum!”

Şol sebäpden gelnalyja barýanlar:

”Haýyr çagyr!” diýip, ederdi dady.

Hyrçyn dişläp, öwlüýäden gelýänleñ

Biri gazap bilen salardy daşy...

Ol bu zatlañ sebäbine düşünmän

Hem geñ görüp adamlaryñ gazabyn,

Aglardy owadan gözlerni ýumman,

Iýmän, içmän oturardy gazarlyp.

Ýekelikden özge günäsi ýokdy.

Eýsem, näme etdikä ol märekä?

Näçe oýlansa-da düşünenokdy,

Il ony nämüçin ýigrenmelikä?

Ýagşylyga garaşýan ýok hüwüden,

Nätsin ol betbagt hüwi bolmasa:
Kalby doly bolsa aýdym-hüwdüden,

Arman, sesi welin, gowy bolmasa?!

”HÜWI” TEMASYNA GOŞMAÇA

Sus ol. Şat owaza gulak asanok.

Gije uçup,


 tutýar syçan, alaka.

Ýa öýüne dünýä, baýlyk basanok,

Ýa duluna däne, ýyllyk alapa.

Uzyn gije uçup, gezip belendi,

Dañ atmanka gonýar köne diwara.

Ýogsam, bu ýerlerden geçenok indi,

Geçäýmese, azaşan ýa diwana.
Emma hüwi taşlap gidenok öýün,

Sak otyr ol öz ýerinde şindizem.

Nämüçindir, gije ondan arkaýyn,

Ol galany gorap otyr gündüzem…
DURMUŞ HEÑI

Baglar hellewleşýär ýagşa ezilen!

Durmuş çalýar öz gadymy heñini.

Lummurdaýar däli derýasy bilen,

Güwwüldisin kesenok oñ deñizi.

Bagt dälmidir ýaşap ýörseñ jahanda?

Gün bilen dogsañ hem Gün bilen ýaşsañ?

Al-asmanda ýyldyrymlar çakanda,

Bag astynda söýgüliñe garaşsañ?

Bar zat täzelenýär aý-ýyl öwrülip,

Ýykylan geçmişler köşgi-galaly.

Täze dünýäñ her gün irden örülip,

Bir birege eçilinýän salamy.

Her gün göge galsyn torgaýlañ sesi,

Durmuş çalsyn her gün baky heñini.

Lummurdasyn mydam däli derýasy,

Güwwüldisin kesmesin oñ deñizi.

Nesiller çalyşýar, çalyşýar orun.

Her nesil dünýäni bir gez beýgeldýär.

Ýoluny, ýodasyn köneltmän onuñ,

Tersine, azajyk täzeläp gidýär.

Şoñ üçin eşidip durnalañ sesin,

Diýýän, şapak girse gyzyl donuna:

”Ylaýym, bu dünýä baky ýaşasyn

Hem aýdym düzülsin onuñ şanyna!”

MENIÑ YKBALYM

Ajy diýme bu ykbala,

Men özüm saýladym ony.

Süýjüden artygam çala,

Egsigem saýmadym ony.

Pelek bir bazar bakgaly,

Öz harydyn satyp durmuş.

Kimiñ ýüñ boljak sakgaly,

Soñra belli eder durmuş.

Adam ýalñyşmaz bilende,

Aldap göze çöp atýarlar.

Zäher içirjek bolanda,

Ony şekere gatýarlar!

Şoñ üçin şeker çeýnänleñ,

Bilinse, awy içeni,

Jowranmazmy erte çenden

Ýatlaşyp bolan-geçeni?

Bu işde güman goýmadym,

Gitmedim men ham-hyýala.

Mydam ajysyn saýladym,

Berilse goşa pyýala.

DERWÜŞ

Gadym Gündogaryñ dana derwüşi

Huşunda pyýada,

Düýşünde atly!

Bütin ömri boýy haky gözledi.

Emma ne hakykat,

Ne haky tapdy.

Agaç ata münüp, günlerde bir gün,

Panydan bakyýa geçip gitdi ol.

Soñky ýolda haka duşaryn öýdüp,

O dünýä gözlerni açyp gitdi ol...

OBA

Geldim ýene küýsäp oglanlyk ýeri,

Emma öñki aýtym indi göze dar.

Sus görünýär çagalygyñ güzeri,

Ne köçede,

Ne-de öýde hezil bar.

Şäherliñ geýminde işikme-işik

Synlap gidip barýan töwerek-daşym.

Ynha-da, öñümden sygryny idip,

Duşýar maña bile okan ýoldaşym.

”Salam-helik” entek kadada bärde,

Soñ degişip, sowal berýän: ”Bilýämiñ,

Aýtsana, dost, beýle içgysgynç ýerde

Neneñ edip, ölmän ýaşap bilýäñiz?”

Dymyşlyk. Soñra ol ukuly pallap,

Egnin gysýar, egip kellesin bir ýan.

Diýýär: ”Işli bolsañ, tukadam dälle,

Men-ä sygrym buka äkidip barýan!”

Aýagyzdan doly egri köçeler, 

Ýaz çyksa-da, gyş gitmändir bu ýerden.

Ýol üstünde durlanyp dur kölçeler,

Peç ýakylýar, tüsse çykýar öýlerden.

Adamlar ”Ỳaz gamyn gyşdan iý!” diýşip,

Öýde geñeş edýär, çykýar galmagal.

Täzeje tezegiñ daşyna üýşüp,

At ýatakda bazar gurýar gargalar.

Oba, oba! Menem söýýärin seni!

Saña söýgim – bu meñ ýürekde derdim.

Gursagma uranda ýaşlyk heseri,

Ýogsam, şäher hakda arzuw ederdim.

Emma ýadap, saña özüm atamda,

Bilýän, sen bolmasañ, dünýäñ darlygny.

Her kesiñ bu ägirt uly Watanda,

Bir kiçijek watanynyñ barlygny.

Şoñ üçin bilmerin bahañy ölçäp,

Zyñamok serimden gaýdyp gelmegi.

Eger gelsem, bolar maña öz köçäm,

Bolar maña öz kakamyñ mellegi!

SÖÝER MENI

Men gyzlary söýerin,

Gyzlar söýer ýaryny.

Köpe hormat goýaryn,

Köp hormatlar birini.

Geçmişimi söýerin,

Etmişim söýer meni.

Altmyşymy söýerin,

Ýetmişim söýer meni.

Kän dilleri söýerin,

Öz dilim söýer meni.

Kän illeri söýerin,

Öz ilim söýer meni!

ÇÜNKI GÖZLERIÑ OWADAN!

Bilmen sen haýsy obadan,

Arzymy aýtmak meniñki,

Çünki gözleriñ owadan!

Çünki sözleriñ menikli!

Gel, düşbi gyz otur golaý,

Men saña diýeýin ”Aýym”.

Bir pursat syrdaşym bolaý,

Çeneme gaşlaryñ ýaýyn.

Bulaşyp barýar meñ ömrüm

Kä oýundan, kä nahakdan.

Sebäbin aýdyp bilermiñ

Didelerñe dogry baksam?

Gözleñde gussa görünýär,

Sen maña gussaly bakma.

Goý, ýazgarsyn bütin dünýä,

Emma sen muña howlukma!

Bilemok niçik iş etdim,

Duş boldum adam alyna.

Bütin dünýäni aglatdym

Bir çaganyñ ykbalyna.

Ne onda bähbidim bardy,

Ne-de ile pitjiñ atdym.

Aýtsana, alkymy garly,

Neçün men hunaba ýuwtdum?

Hasratym durmady çende.

Wah, bilýänsiñ, düşbi gözel.

Gözüm gözlerñe düşende,

Dünýe ýada düşdi, gözel...

Niçiksi erbet iş etdim?

Maña gazap edýänler kim?

Bütin dünýäni aglatdym.

Ýa muña ýokmudy hakym?

Ine, meniñ gaýgy-gussam,

Ähli syrym açdym, Aýym.

Sag-aman bol mundan gitseñ,

Erbede duşma, ylaýym!

Bilmedim haýsy obadan,

Ýüregimi açdym saña.

Çünki gözleriñ owadan!

Çünki gyýa bakdyñ maña!

ÝOLLARYM

Açyldy ýaz gülleri.

Hany meniñ güllerim?

Ine, sähra gollary,

Hany meniñ gollarym?

Yhlasym siñen meniñ,

Topragym sary meñiz.

Gök asmanym – gök deñiz!

Hany meniñ sallarym?

Üstünde at çapdygym,

Ýitirdigim, tapdygym,

Atym suwa ýakdygym,

Hany meniñ sillerim?

Atalardan ýadygär,

Men bu sähra hyrydar.

Niçe ýol bar, ýoda bar,

Hany meniñ ýollarym?

ENÄNIÑ SARGYDY

”Oglum, uly adam

Bolarsyñ erte,

Seniñem başyñda 

Aladañ arta.

Ýöne bir sargydym

Unutma hergiz.

Gara başyñ gamyn

Iýmegin ýalñyz.

Tañrydan dilejek 

Zadyñy dile.

Ýöne hem özüñe

Hem dile ile!

Señ öýüñ abatdyr

Diñe il bilen.

Diý: ”Ilim sag gezsin,

Içinde bizem!”

Aý dogsa, ýüzüñe

Sylgyn her gezek.

Şükürlä hudaýam

Etmezmiş gazap.”

Garryñ özi bilen

Gitdi Hudaýy.

Emma öñki ýerden

Dogýar oñ Aýy.

Kim Hudaýa uýýar

Indi bu çakda?

Emma sada sargyt

Galdy gursakda.

Şoñ üçin, Aý dogsa,

Diýýän şindizem:

”Il-günem sag gezsin,

Içinde bizem!”

ÝITGI

Bu düzlükde ýiten zatlañ sany ýok!

Ýaýnap ýaşanyñ hem ömri köýeniñ.

Taryhçylar ýazýar: ”On farsah geçseñ,

Duşup dur bu ýerde şäher diýeniñ.”

Indi Mäne bilen Çäçe galypdyr,

Galanlarnyñ bary guma garlypdyr.

Obalar ýitipdir,

Ýitipdir kentler!

Derýalary bilen

Ýitipdir bentler!

Güwläp duran şäherler,

Märekesi bilen

Güñläp duran säherler

Ýom-ýok bolupdyr!

Şeýle bir ölüpdir munda ýaşanlar,

Hoşuña gelsin!

Begi,
bezirgeni,


gedaýy bilen,

Şalary,

Şatyry,

Hudaýy bilen!

Galmandyr olaryñ dini, ynanjy,

Galmandyr şalaryñ dünýäsi-genji.

Ýolagçysy ýoly bilen ýitipdir,

Bilbilleri güli bilen ýitipdir!

Ýitipdir bu ýerde hasyl alanlar:
Bugdaý ekip,

Harman atyp,

Üfläpläpler


saýlan ýel bolmasa,

Harpykdan çäjin…
Ýazda baryn ekip,

Güýzde hasylyñ

Üçden birin ýa-da ýaryn alanlar.

Men bilmedim, Garrygalañ üstünde

Ýa-da gumlarynda Altyndepäniñ

Monjukmy agaryp doñup galan zat?

Monjuk-monjuk gözýaşymy gallajyñ?

DYNÇ GÜNI

Golaý-goltumymda adam-gara ýok,

Ýok bu gün bir alyp barýan işimem.

Hatda myhman-mediwanam gelenok,

Ýogsam, an-ha, açyk dur meñ işigim!

Nämedir bir zada güýmenmek gerek,

Gün geçirgiç bir iş tapylsa ýagşy.

Ýogsa-da, öýümem köneldi bir çak,

Geçirip dur üçeginden gar-ýagşy.

Köne ädik geýip çykdym men jaýdan.

Görsene, bu sandan çykan ýaltany!

Rendäni getirdim gidip saraýdan

Hem elime aldym çekiç, paltany.

Soñra hyjuw bilen girişdim işe:

Suwag gaçýar, pol hem çar ýana ýortýar.

Ýonýaryn, çüýleýän – neneñsi pişe!

Men işleýän. Ýöne kemçilik artýar.

”Ah, muny düzedip bolasy ýok-la,

Bu bir köne saraý, bir köne salgym!”

Diýdim-de, çekiji, paltany oklap,

Kagyz-galamymy elime aldym.

Goh ýok. Täk odun peç edýär perýady.

Penjireden düşýän ýagty çala üm.

Öwrenje dek goşga çem gelen zady

Saljak bolup, bir günümi ötürdim.

TÜNEK

Ýolda ýaşýar meñ Günüm,

Günaşa ýa her günde.

Çünki ýalñyz tünegim

Dur jaryñ erñeginde.

Agaç gapy jygyldap,

Geñ ses edýär üçegim.

Gije. Gelýän daş ýerden.

Ýadadym hem üşedim.

Boraganlap, çisñeläp,

Ýagyş buýduryp barýar.

Agaçlañ başyn bulap,

Ýüzkesdir ýüze urýar.

Paýtagtyñ pes jaýlary

Köçä şübheli bakýar.

Gijä galan ýolagçy

Aljyrap, gapy kakýar.

Köçe batga, taýgalyk,

Ýagyş juda kän ýagdy.

Çakmazmy, heý, ýyldyrym?

Salmazmy ýola ýagty?

Emma daşym tüm gije.

Bakýan içine gorpuñ,

Gorkup oña gaçmakdan,

Taýyp gitmekden gorkup.

Öñde bolsa, yşyksyz,

Üşäp hem ýekesiräp,

Ýalñyz otagly jaýym

Otyr ýoluma garap.

Baryp bärden, begenip,

Ot ýakaryn ojakda.

Onsoñ pejiñ turbasy

Hiñlener gyş, gar hakda.

GIJEKI MYHMAN

Ýyldyz ýere nur saçanok Aý ýaly.

Gije. Tüm meñzeýär gara pişige.

Kimdir biri dyrnaklaýar aýnany,

Kimdir biri azar berýär işige.

Biziñ bu köçede gezýän ýok entäp,

Il ýatypdyr, it uklapdyr. ümsümlik.

Emma kimdir biri ýatanok entäk,

Kimdir biri aýlanyp ýör sümsünip...

Öýümiñ daşynda öwrülýär gaýta,

Uzak ýola edýän ýaly ylgar ol.

Has-haslap daljygýar, galan dek gaýda,

Agaçlara münüp-düşýär ylgap ol.

Her gije goýýar ol meni azara.

Her gije gidýär ol sabrymy orup.

Ahmal gelýändir ol bukulyp jara,

Gelýändir ol gowy päli gutaryp?

”Heý, kimsiñ?” Çykýaryn elim fonarly,

Köneje papagmy başyma çümrüp.

Jogap ýok. Bilemok kimiñ barlygny,

Gapyñ arkasyna duwlanýar tümlük.

”Aýak çek! Men diñe görmekçi kysmyñ!

Ýalañaçmyñ? Barmy ýa-da geýimiñ?

Tanyt özüñ, kim sen: ynsmyñ ýa jynsmyñ?

Torç etdiñ-le töweregni öýümiñ!

Görkez ýüzüñ, eger bar bolsa ýüzüñ!

Ýaralymy? Gel dañaýyn ýarañy!

Gapym açyk, bolsa señ päliñ düzüw.

Seni görüp bilsem, men senden razy!”

Çyra tutýan. Otdan tisginýär tümlük.

Ökje ogurlaýar, girýär ol jara.

”Dur, kimsiñ! Jogap ber gijeki kümsük!”

Ýegdekläp gaçýar ol, bolýar bir çümmük:

Ýa tümlük, ýa garga, ýa-da bir gara...

ONDA ADAM KIM BOLAR?

Gaýgy etmek nämä gerek?

Iş bitirmez, etseñ müñ.

Bir käse suw, döwüm çörek,

Besdir, aýlansa günüñ.

Agşam arkaýyn ýatanyñ,

Azmy örseñ arkaýyn?

Dälmi saña öz Watanyñ,

Külbäñ töri – tagt aýyn?

Parhy ýok: jan etme, jan et,

Bu zatlaryñ bary hiç.

Onuñ üçin bolmaly zat

Bolar ne ir, ne-de giç.

Netijesi birdir, görse,

Ynsan muny giç biler.

Ol perwaýsyz gezip ýörse,

Ýöne adam kim bolar?

TAÑRYM, MAÑA RYSGAL BER!

Tañrym, maña rysgal ber!

Etme bendäñe mätäç.

Aý dogsa – aýdyñ habar, 

Tylla Günüñ – tylla täç!

Tañrym, maña rysgal ber!

Hak ýolundan ýörmäge.

Görenler goỳsun gadyr,

Görmedik – zar görmäge.

Tañrym, maña rysgal ber!

Dolup aksyn misli ýap.

Duşman gelsin gapymdan,

Gaýtaraýyn hezzetläp.

Tañrym, maña rysgal ber!

Dert berseñ, duşur eme.

Bendäñ men, özge bendä
Bendi-mätäç eýleme!
Tañrym, maña rysgal ber!

Äleme rowan ugruñ.

Merhemediñ – altyn-zer,

Depämde dursun nuruñ!

MEN ÖMRÜMI GEÑ ETDIM

Daglaryñ örki ýerde!

Bu hakykat dälmidir?

Adamyñ görki ýerde.

Bu bir boş hyýalmydyr

Ýa düşnüksiz ýolmudyr?

Ýer gaty, asman yrak!

Diýdim sözlerim ýara.

Baglar başyny yrap,

Garaşýar gyşa, gara.

Bu ykbala ne çäre?

Men ömrümi geñ etdim,

Daljykdyrdym men aty.

Haýry, şeri deñ etdim,

Gözledim hakykaty.

Ýöne ýadadym gaty!

Günlerim gam-gussaly,

Ýetermi sesim ýara?

Ol gulagny tutsady,

Sözlerim meñzär zara,

Men Watandan awara!

BELKI, DÜNÝÄ PANY DÄLDIR?..
Bu dünýäni öwrenip,

Ýetip bolmaz düýbüne.

Synlap,

Syzyp,

Ýeri gazyp, 

Buraw bilen çöwrüp ýa-da

Ýa oturyp gije-gündiz

Soñsuz pikir öwrüp ýa-da

Göge uçup, Güne ýanyp,

Buzly ummanda sönüp,

Aýlansañ-da ömrüñ boýy,

Düşünmersiñ kösenip.

Sen elliki göwün ýüwürt,

Sarp et bütin ömrüñi,

Ýüzüñ bolsun ýygyrt-ýygyrt!

Ýatladyp ýer kömrüni,

Ölçer hem dök,

Çorba sowat!

Dünýä öñüñden gaçar!

Ýedi ölçäp, bir keser ol,

Öz donun kelte biçmez.

Ol birine açan syryn

Açmaz başga birine.

Ol öz açjak syryn açar,

Açmajak syryn açmaz.

Gün şöhlesi – Ýer sütüni!

Berçini ýyldyzlar oñ.

Gündizi geñ görmeseñ sen,

Geñ görmegin sen tümi!

Bu bir üýtgeşik pikir däl,

Men täze Ýer açamok.

Belki, dünýä pany däldir,

Ýöne güwä geçemok…
SOWAL WE JOGAP

Mañlaýda ne bolsa, baryn görmäge,

Geldim bu ýalançy, ýagty jahana.

Bu dünýä bäş günlük ömür sürmäge,

Hem özümi tanamaga bahana.

Söýdüm men kirpigi ok dek gyzlary,

Kyrk aşygy ýakan her bir ädimde.

Ol gyzlañ wepaly gara gözleri,

Näzik dodaklary galdy ýadymda.

Bu gün özge derde uçrady başym,

Otuz iki ýaşy arka atamda.

Il-günüñ, topragyñ gaýgysy işim,

Men wepa gözledim ata Watandan.

Höwesim – at münsem düzi gulaçlap,

Ötmese deñimden biparh görk meniñ.

Murgap derýañ läbik suwundan başlap,

Boýlap çyksam, çeşme-çaýyn türkmeniñ!

Ýetim gözýaş dökse, gulagmy tutsam,

Derdine em etsem döwlen agajyñ,

Bet niýetliñ özün oýnunda utsam,

Bil tutuşsa, tapsam onuñ alajyn.

Öz elinde bolsa halkymyñ erki,

Çagalam gürlese ene dilimde,

Başyndan inmese il üçin gorky,

Är ýigde gorky ýok şahsy ölümde.

Öz başymy il öñünde egmäge,

Kişi başyn egdirmäge gelmedim.

Men bu dünýä il göwnüne degmäge,

Ýa göwnüme degdirmäge gelmedim!

Bu bir gedemlik däl

Ýa ”men-menlik” däl,

Parhlydyr her kesiñ ömrüniñ baby.

Men – bu dünýä berlen anyk bir sowal,

Hem özüm oñ – ýalñyz dogry jogaby.
OTLY

Sarsdyrýar güwwüldi! Sarsdyrýar tizlik!

Otly gidip barýar böwsüp tümlügi.

Ýeriñ üsti çañap ýatan tekizlik,

Diñe öñe garşy onuñ ümzügi.

Gorkýan, ýol gutaryp, ýatyr bagtymy,

Otly uçar gider bir kert gaýadan.

Wah, neçün aýadym ozal wagtymy?

Wah, neçün ozal men ömrüm aýadym?

Köýer gider indi azap hem yhlas.

Soñlanmadyk işi galýar kim gitse.

Otlynyñ yzyndan arýança ylgap,

Çyra ýitip gidýär galyp tümlükde.

Neçün erbetlige ýol goýdum men, ýar,

Neçün gylaw aldy salymdan ýaman?

Çyn söz arka gözläp uzak aýlanýar,

Basym hossar tapýar özüne ýalan.

Arman, indi pursat ýokdur ýaşara,

Ýetişmen ýalñyşlañ düzänin görüp.

Otly gijeleri hüwdüläp barýar!

Gidip barýar gündizleri oýaryp!

Kupeden daljygyp çykýaryn ylgap,

Ýolbelet! Aýt, öñde näçeräk ýol bar?

Haçan ýetýäs biz iñ soñky duralga?

Bu howply ýol dowam eder niçezar?

”Ýeterlik dälmidir barsak biz esen?”

Ýolçy şeýle diýip, ýalta pallaýar.

Garşylap hem ugratmaga ram eden,

Ýolugra bir gyzyñ eli galgaýar.

Añýan gysgalypdyr meniñ ýollarym.

Indi nämä ökünýärin, ýeri, men?

Özümi durmuşa görä ýonmadym,

Bir zarbada ýeñjek boldum şeri men.

Ägirt tizlik. Tizlik guwdurap barýar.

Öñde tümlük kä ýagtylyp, goýalyp.

Otly gijeleri hüwdüläp barýar!

Gidip barýar gündizleri oýaryp!

ERTIRKI GÜN


Ogulsona

Meniñ döwrüm geler,

Geler iru-giç!

Tyg dek kirpikleriñ syl ajy ýaşyn!

Jigeriñ daglaýyp, jowranmagyn hiç,

Entek irdir meniñ tutardan ýasym.

Ýollar öñe barýar sozulyp, sowlup,

Atlar ýatakda dur horguryp, taýyn.

Bu dünýäñ gazaply wagtynda doglup,

Mert ýigit gap dulda ýatmaz arkaýyn.

Minnetli meýlisden meni gözlemäñ,

Minnet meýin, goý, kim içse, şol içsin.

Hakykatyñ ajy zarbyna dözmän,

Bu dünýä ýumrulsa, ýumrulyp geçsin.

Nadan ýarag bolup çeneldi töhmet,

Ol meniñ ömrüme salnan agyr paç.

Zähmet çekdim, emma görmedim rehnet,

Ömrümi hak söze berdim men hyraç.

Barybir ir entek gussa çekerden,

Eý, sen, şahasyna el ýetmez bagtym!

Men eýmenmen hiç bir bela-beterden,

Sen meniñ sarpamy saklaýan wagtyñ.

Çünki geler meniñ döwrüm iru-giç,

Hasrata gark bolup, aglama, ýarym.

Ýykylsam, turmaga tapyp ýene güýç,

Men göni geljege gidip barýaryn.

ŞÜKÜR

Şükür, alhamdililla,

Ilden aýry görgüm ýok!

Açda algym ýok meniñ,

Şükür, bege bergim ýok!

Kimsäni örtemedi?

Durmuş bir gara gazan.

Ilden artyk ýanmadym,

Ýanmadym ilden azam.

Çeksem-de men ezýeti,

Ýalbarmadym namarda.

Şygrym derde ýarasa,

Ömrüm ýarar meñ derde.

Galagoply bu zaman

Şeýle ýürege ýakyn.

Çünki göreşip ölmän,

Diriligñi bilmek kyn.

Töhmet ölümden ajy.

Duşup, şeýle çakladym:

Ajydan ajysy bar,

Beterinden saklasyn!

Bu bir köne dünýedir,

Örtär, gözde ýaş eder.

Akmak sürer döwrany,

Akyl herne iş eder.

Birmeñzeşlik irizýär.

Etse-de ol bir pellä,

Birmeñzeş günleñ üçin

Şükürim kändir, Alla!

Şükür, alhamdililla,

Ilden aýry görgüm ýok.

Açda algym ýok meniñ!

Şükür, bege bergim ýok!

 TÜRKMEN GÖRNÜŞI

Ýeke-ýeke öçdi agaçlañ başy,

Aý toýnuklap, ýapda akyp oýnady.

Raýyşda oturan uzyn ak derek

Suwa girip, mele ýaby boýlady.

Ýyldyz gondy ak öýleriñ üstüne,

Şuglasy tärimden içerik düşdi.

Ilki Garagumda, soñ Köpetdagda –
Bir agşamda iki gezek Gün ýaşdy.

Gökden suwa gaçan ýyldyzlar meñzeş

Akpamygyñ döwden alan közüne.

Ýyldyzlary dür dek ýuwdup balyklar,
Dañ atanda, çümüp gitdi yzyna.

GÜÝZÜÑ BIR GÜNI 

Çagbaly ýagyşly,

Güýçli ýelli gün,

Ýakasy gaýyşly,

Ile belli gün.

Garaşdym men pirler

Dada ýetişer:

Ýagyş-a kiparlar,

Ýelem ýatyşar.

Ýöne ýatyş nire?

Kiparla nire?

Ýagyş-a irelýär,

Ýele ýok çäre.

Meñ zerur işim bar

Bu biwagt çak.

Emma öýden häzir,

Heý, nädip çykjak?

Ýüpsüz dañyp goýan

Gitjegi näler,

Belki, bu ýelli gün

Taryhda galar?

TERKIWATAN

Terkiwatan añsat iş däl,

El üzdük dogduk Diýardan.

Watan diýmek gum ýa daş däl,

Aýryldyk biz dosty-ýardan.

Hak söze arka diredik,

Egmedik buýsançly başy.

Biz Watany mert goradyk,

Watan – merdiñ göwün hoşy!

Emma haýyr rowaç alman,

Berse-de namarda sarsgyn,

Azlykda göreşip, arman,

Goç ýigitler geldi asgyn.

Är başyna iş düşse kyn,

Dost-ýarlar ýöwsel bukdular.

Watana wepamyz üçin, 

Ýat iller hossar çykdylar.

Günler dogar, aýlar ýörer,

Gökde ýyldyz ýanyp-öçüp;

Watan bizsiz günün görer,

Biziñ günmüz geçer niçik?..

PYÝADA EÝLEME!

Gezegine geler, geçer

Bu dünýäniñ toýy, ýasy.

Günler gözüñden suw içer,

Ýyllar alar elden ýaşy.

Öz hakyma kaýyl munda,

Ilden zyýada eýleme.

Ýöne kesekiñ oýnunda,

Tañrym, pyýada eýleme!

***
Men goşgy ýazmany goýup bilmedim.

Ýaşap ýazdym. Ýazyşym dek ýaşadym.

Ýagty ýalançydan doýup bilmedim,

Ýöne adamlardan gaty ýadadym.

Gahar guşagyny guşap biline,

Gazap donun geỳen – pesdir söýerden.

Adamlar birehim biri birine,

Kimdir birin saýlap, sarpa goýardan.

SONET

Güýz sary ýaglygyn atypdyr başa,

Şagalañly köçeleriñ sussy pes.

Aladalar meni horlapdyr aşa.

Ýadapdyryn. Menem dynç alaýyn, bes!

Ezýetli duýgulañ bereýin merkin,

Baraýyn boýuna owadan kölüñ.

Uly suw hem asman çekişsin derdim,

Tapyşýan ýerinde Ýer bilen Gögüñ.

Garaşaýyn suwa çeññegmi atyp,

Umyt bilen synlap asuda köli,

Çeññek dünýäñ görülmedik gudratyn

Gañyrçakda maña getirjek ýaly.

Köñül götermesin gussanyñ keşgin,

Tolkunlarda ýitsin meñ ýadaw keşbim!

